
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ДУГТУЙТАЙ БИЧИГ

	 

	Би багадаа газрын эзэн Ландышовынд мал маллан, гадаадаас авчирсан хонийг нь хариулж явлаа. Дараа нь Николаев хотод мужаан хийж байгаад цэрэгт татагдаж усан цэрэг боллоо.

	Дараа нь хувьсгал боллоо. Хувьсгал болж байхад цэргийн хүн тулалдаанд оролцох нь мэдээж хэрэг шүү дээ. Хувьсгалын дараа би бичиг сурсан ба бас тоо бодож сурлаа. Би одоо Будённый нэрэмжит сангийн аж ахуйд мал маллаж байна. Ямар учраас Будённый нэрэмжит сангийн аж ахуйд мал маллаж байгаагаа би дараа яримз. 

	Тэр жил фронтод надтай нэг шальгүй явдал тохиолдож, мунгинаж явсаар дайсанд баригдсанаа юуны өмнө ярих санаатай байна. 

	Иргэний дайны үе юм сан. Тэр үед би Будённый морин цэрэгт нөхөр Заварухины ангид эр цэргийн тоонд орж явлаа. Тэгэхэд дөнгөж 24 настай, идэр залуухан байлаа. 

	Бид дивизийнхээ хамт Тверь гэдэг нэг жижигхэн тосгонд байж билээ. 

	Балагт Мамонтов баруун талаас халдаж, харгис Шкуро хажуу талаас сандраан, уулгай генерал урд талаас довтолж байсан учир бидний байдал базаахгүй болоод аргагүй ухарцгааж байлаа.

	Би хоёр хоногт дугхийгээгүй учир арай гэж алхаж явлаа. Зүүн хөлд минь эвэр ургаж холгоод их л өвдөж байв. Тэр үед би хоёр хөлтэйгөө байсан юм...

	Одоо санахад би хашааны хаалганы дэргэд нэг вандан дээр суугаад зүүн хөлийнхөө гутлыг тайлж байлаа. Гутлаа чангааж байхдаа; Тэнэг амьтан, одоо би хөлдөө ийм цэврүүтэй яаж явдаг билээ гэж бодоод гутлаа тайлтал штабын зарлага миний дэргэд ирээд:

	— Хүүе! Трофимов оо! Чамайг нөхөр Заварухин штабт дуудаж байна. Түргэл! Түргэл! гэлээ. 

	— За гэж хэлээд, "түй" гэж нулимав. Тэгээд өрөөсөн гутал ороолт хоёроо бариад штаб тийш доголсоор алхлаа. 

	"Ямар чөтгөрийн хэрэг болох нь энэ вэ! Хүний хөл тасарч унах гэж байхад балчир хүүхэд шиг гүй! гэх юм гэж бодож явлаа. 

	Штабт ороод:

	— За комиссар сайн уу? Намайг юу гэж дуудаа вэ?гэж би асуулаа. 

	Заварухин, цонхны хөндөл дээр суугаад цамцныхаа товчийг тоолж байв. Нөхөр Заварухин, дандаа цамцныхаа товчийг тоолж, имэрч байдаг зантай хүн юм сан. Түүний ааш авир нь түргэн, Дон мөрөн дэх нүүрсний уурхайн ажилчин байсан хүн билээ.

	— Трофимов та сандал аваад суу! гэлээ. 

	— За гэж суугаад, гутал ороолт хоёроо өвдөг дээрээ тавьчихлаа. 

	Заварухин, цонхны хөндөл дээрээс босож товчоо барилж байгаад:

	— За Трофимов, чамд даалгах их хэрэг байна. Хэрэг тохиолдвол хувьсгалын төлөө амиа өгнө гэсэн тангаргаа надад өг! гэхэд, би сандлаасаа босож нүдээ онийлгон, нүүрээ үрчийлгэв. Хөлийн ороолт шалан дээр уначихлаа. 

	— Амиа өгнө гэж хариулахад, 

	— Гутлаа өмс! гэж комиссар тушаав. 

	Би хурдлан хөдөлж, холгосон, эвэртэй, хөндүүр хөлөө гуталдаа чихэж өмсөөд түрийнээс нь татаж байгаад өсгийгөөр нь газар цохиод үзлээ. Хөл минь өвдөхгүй ч юм шиг байхад нь, 

	— За бэлэн боллоо гээд комиссар өөд харвал комиссар хайрцаг дотроос нэг дугтуйтай бичиг гаргалаа. 

	Энэ бичгийн дугтуй дээр хоёр хэсэг лацдаж, тамга даржээ.

	Комиссар:

	— Май! Энэ дугтуйтай бичгийг аваад яв! Морио түргэн барьж мордоод Луганск хот дахь морин цэргийн штабт очиж энэ бичгийг нөхөр Будённыйд өөрийн биеэр хүргэж өг! гэхэд, 

	— За, биеэрээ хүргэж өгье гэж хариу хэлэхэд комиссар:

	— Манай байдал тийм ч аятай биш гэхээр ч барахгүй, сөнөхөд ойрхон болж байна гэдгийг Трофимов чи мэдэх хэрэгтэй. Балагт Мамонтов баруун талаас халдаж, харгис Шкуро хажуу талаас сандраан, уулгай генерал урд талаас довтолж байна. Ийм цагт чиний энэ авч байгаа үүрэг бол амаргүй аюултай үүрэг. Би чамайг амь гарахад бэрх ажилд томилж байна гэхэд нь би:

	— Тийм ээ, би үүнийг ойлгож байна гэв. 

	— Чи, цагаантны суманд дайралдаж магадгүй, бас амьдаар баригдаж ч болзошгүй, энэ дугтуй дотор байлдааны чухал мэдээ байгаа гэж бодож, болгоомжлоорой! гэхлээр нь би:

	— Би алдаж осолдохгүйг мэдье! Аюул тохиолдвол бичигтэйгээ хамт шатна гэв. 

	— Аргагүйд хүрвэл үгүй хийх хэрэгтэй. Луганск хотод амьд мэнд хүрвэл, чиний авч яваа чухал мэдээний товч утга нь: Баруун талаас балагт Мамонтов халдаж, хажуу талаас харгис Шкуро сандраан, урд талаас уулгай генерал довтолж байна. Уулгай генералын ар гэзэгнээс довтолж орно уу. Тэдний бутарсан хүчийг нийлүүлэхгүйн тул бид ямар ч гэсэн төвийг алдахгүй байхыг хичээнэ гээд энд байгаа цэргийн хүчний тоог тодорхойлсон ба дайсны хүч манай хүчнээс хоёр давхар илүү байгаа тул бидэнд туслах хүчийг яаралтай ирүүлэхгүй бол бид сөнөнө гэж бичсэн юм гэж комиссар хэлэв. 

	— Уухай! Сөнөнө гэнэ ээ! За нөхөр минь, түүнийгээ аль гэж би дугтуйтай бичгийг нь аваад барилж тэмтэрч үзээд цамцныхаа энгэрийг онгойлгож бүсэн дороо хавчуулан өвөртлөв. 

	— Баяртай учиръя гэж хэлээд намайг гарахад комиссар: — Сайн яваарай! Амьд мэнд эргэж ирээрэй! гэж хэлээд хоцров. 

	Би гадагшаа гүйж гараад нүдээ онийлгон харж, гутлынхаа өсгийгөөр газар дэвсэв. «Хөлд минь энэ муу эвэр байхгүй, хөл минь холгогдоогүй бол ямар сайхан байх билээ» гэж бодогдлоо. Тэгээд мориныхоо байгаа газар луу гүйж очлоо. Морьд минь шинэхэн ногоог амтархан идэж байлаа. 

	Би хамгийн сайн "нигер" гэдэг морийг барьж авлаа. Австрийнхнаас бидэнд олзлогдсон гайхамшигт сайн морь юм сан. Эмээллэж аваад мордчихлоо. Эмээл дээрээ бөхийж суугаад, хөлөөрөө хавчисхийтэл нисэх мэт давхилаа. 

	Далдуу модны дундуурх дардан замаар давхиж явахад байхтай ч байлаа. Модны навч салхинд хийсэж чихэнд сүрчигнэнэ. Нэг километр газрыг ганц минутад явж өнгөрнө. Морь минь хазаар даран, агсганан явна. Хурдан гэдэг нь ч яриагүй... 

	Тэгээд нэг модон гүүр дээгүүр түжигнүүлэн өнгөрлөө. Шатсан тосгон руу мурийгаад орлоо. Тэгээд ой дундуур давхилаа.

	Бүрэнхий болоод чийгтэй. Би байн байн толгойгоо өргөж, нар харж явлаа. Нараар баримжаалж зүгээ бодоод, замаа олоход амар байдаг шүү дээ. Толгойгоо өлийхөд модны мөчир нүүрийг минь ширвэчих гээд байхаар нь цээжээ бөхийлгөж мориныхоо дэл рүү тонгойн амьсгалж явлаа. 

	Гэнэт ой мод дуусаж захад гарлаа. Нэг гол урсаж байна. Ямар гол байдаг бил ээ, юу бил ээ? гэж санамсаргүй дайралдсан голыг гайхлаа. 

	Тэр голын хөвөөг дагаж баруун тийш баахан давхилаа. Гүүр байх болов уу гэж горьдсон чинь байдаггүй ээ. Эргээд зүүн тийшээ давхиад үзлээ. Гүүр бас байдаггүй ээ. Энэ гол өргөн бөгөөд гүнзгий. Үүнийг Донец гол гэдэг гэж хожим мэдсэн юм. 

	— Ийм гай тохиолдох гэж, за морь минь шумбаад гаръя гэж мориндоо би хэлэв. 

	Эргээс бууж, мориныхоо амыг ус руу залав. Морь маань усны захад тулаад зогсчихлоо. Зөөлхөн гуядаад жолоогоо угзачсан боловч морь минь хөдлөхгүй яг зогсоод байна. 

	— Зүрхгүй амьтан, уснаас айж байна уу? гэж би мориндоо хэллээ. 

	Морь минь чихээ хөдөлгөн хажуу тийшээ займрахаас өөр хариу байдаггүй. Тэгэхэд нь миний уур ч хүрэх шиг болоод;

	— Чөтгөр минь ээ! Харайгаад орох хэрэгтэй гэж хэлээд чангахан гуядаад орхисон минь морь цовхорч усны гүн рүү шууд шумбан орчихлоо. 

	Би дөрөөгөө яаж мулталж амжсанаа өөрөө мэдсэнгүй, нэг мэдэхэд би ганцаараа усан дотор хөвж явна. Миний дэргэд гурван алд хэртэй газар ус эрчлэн долгилж цагариглан цагаан хөөс сахран пол пол гэсэн чимээ гарч байв. 

	— Хайран морь гэж харамссаныг минь хэлээд яах вэ. Би морь минь гарч ирэх болов уу гэж горьдоод усанд самран хөвж 15 минут хэртэй хүлээсэн боловч "нигер" морь минь гарч ирсэнгүй, усанд живж үхлээ.

	Тэгээд би балчир хүүхэд шиг, ус, хий холилдуулан залгиж хөвсөөр голын цаад эрэгт гарав. Усанд цацаж үхсэн хүн шиг, хамаг биеэс минь ус гоожиж байв. Малгайгаа усанд гээжээ. Гутал гэж нэг л чалчгар нойтон юм болчихжээ. Ийм гуталтай явахад харин ч аятайхан юм шиг байж билээ.

	Тэгээд нэг нарийн замаар алхаж гарлаа. Миний зүүн хацар дээр нар тусч байгаагаар бодвол Луганск хот баруун зүгт, миний хамрын чиглэсэн тийш байх ёстой гэж бодоод хамрынхаа чигийг дагаад явав. Энэ завсар хувцас минь овоо хатлаа. Харин гутал минь хатахдаа улам улам бага болж, хөл хавчиж эхлэв. 

	Гэтэл нэг хүн дайралдлаа. Цэрэг биш, энгийн хүн бололтой. Тариачны хувцастай, ер нь аймаар хүн байлаа. Тэр хүн намайг хармагцаа:

	— Амар байна уу? цэргийн хүн гуай! гээд дэмий л инээх юм. 

	Би баахан айх шиг боллоо. Би хаврын цагт амралтын өдөр хөдөө газар зугаалж яваа биш, дайны газар яваа гэдгээ бодлоо. Тэгээд тэр хүний инээсэн учрыг нь асуувал тэр хүн:

	— Цэрэг гуай! таны өршөөл халамжид баярлаад инээсэн юм гэж байв. 

	— Юун өршөөл, юун халамж вэ? Чи чинь юун хүн бэ? гэж миний асуухад:

	— Би урьд хүн байсан, харин одоо золбин нохой болжээ. Та гайхаж байна уу? Би сүүлгүй боловч нохой мөн гэлээ. 

	— За яршиг, дэмий бүү донгос, тодорхой учраа хэл гэв. 

	Тэр хүн дэмий л инээж;

	— Та нар миний эхнэрийг алсан, би сая танай манааны хүний толгойг чулуугаар хага цохисон гэнэ. 

	— Юун манааны хүн бэ? гэж би асуугаад, гар буугаа шүүрээд авлаа. Тэр хүн, цамцныхаа энгэр захыг урж цээжээ гаргаад:

	— Мамонтовын зулзага, буудвал бууд, албал ал гэж бархирлаа. Би учрыг нь сая мэдлээ. Тэр хүн намайг Мамонтовын дээрэмчин, цагааны цэрэг гэж боджээ. Би малгайгаа гээсэн тул надад таван хошуу тэмдэг байсангүй. 

	— Таны эхнэрийг хэн алсан юм бэ? гэж намайг асуухад:

	— Өршөөлт та нар миний орон байрыг шатааж, хөгшин эхнэрийг минь жадалж алснаа мартав уу? гэж хариу асуулаа. 

	Тэр хүн тэгээд гэнэт сөгдөн суугаад уйлж гарлаа. 

	Галзуу хүнтэй дайралдлаа. Яаж аргалах билээ гэж бодож байлаа. 

	— За бос, бос! Хөөрхий минь, чи намайг цагаантных гэж эндүүрчээ гэв. 

	Тэр босоод нүдээ бүлтийлгэн намайг харна. Намайг харж байгаа нүд нь том бөгөөд гашуудалтай, нээрээ нохойн нүд шиг болоод мартаж болшгүй байлаа. 

	— Явсан зүгтээ яв! гэж би түүнд хэлсэнд, тэр намайг хараад гөлрөн зогсов. 

	— Яв! яв! гэж дахин шаардсанд тэр хүн бас хөдлөхгүй байх нь надад нэг л зэвүүн санагдаж байлаа. Миний гар буу зургаан сумтай байсан боловч би бас л ширвэгдээд байх шиг надад санагдана.

	Өнөөх хүн ер дуугарахгүй тул түүний дэргэдүүр тойрч цааш явсан зүгтээ болгоомжтой алхаж гарлаа. Тэгээд баахан түргэхэн явах гэтэл улигт хөлийн минь холонгир өвдөж эхлэв. Галзуу хүнтэй зогсож байх хооронд гутал минь хатаж бүр хуурай болчихжээ. Хөл холгож, өвдөх нь тэсэхийн аргагүй байсан тул би хөлөө арай гэж солбиж явав. Ард минь гэнэт амьтны хөлийн чимээ гарахаар нь эргээд харсан чинь өнөө галзуу хүн миний хойноос гүйж, амандаа үг хэлэх шиг бархираад ирж явна. 

	Тэр хүнээс айгаад миний тэнхэл алдраад явчих шиг боллоо. Зугтах бил үү гээд гүйх гэсэн чинь хөл өвдөөд болсонгүй. Буудах бил үү гээд буугаа гаргасан чинь буу маань буудаж болохоо байжээ. Усанд умбаж явахад сум нь норж чийг авчихсан юм байж. 

	Галзуу хүн гүйж ирээд:

	— Нөхөр та, тэр харагдаж байгаа булш руу битгий яв. Түүний цаана аюултай гэж мэд! гэж надад хэлэв. 

	Би түүний хэлсэн үгний учрыг мэдсэнгүй. Юун булш бил ээ, дэмий солиорч байна гэж бодоод цаашаа явлаа. Аливаа дов толгодыг булш гэж тэдний нэрлэдгийг би тэр цагт мэдээгүй явсан учир түүний заасан дов дээр ажиг ч үгүй авираад гарчихлаа. Тэр дов дээр гараад очтол, миний өмнөөс нэг хэсэг морьтой хүмүүс давхиад ирлээ. Тэдний өмссөн цагаан хурган малгай, мөрөн дээрээ хадсан цагаантны цэргийн тэмдэг нь миний нүдэнд тодхон харагдаж, сэлэм, жад нь танигдах тул тэднийг цагаантны цэрэг лав мөн байна гэж мэдлээ. 

	Хөл холгож цэврүүтэн, явах аргагүй байсан боловч гэдрэгээ эргэж, чадах чинээгээрээ гүйн зугтаж бургасан дотор орж, гар буугаа хаялаа. Будённыйд хүргэж өгөх чухал бичгээ хаях гэж гараа өвөртөө хийж, бичгээ эрсэн чинь миний өчүүхэн гэдэснээс өөр юу ч байдаггүй. Өнөөх дугтуйтай бичиг байхгүй болжээ. Түүнийг гээснээс зайлахгүй.

	Ээ чааваас, тэр бичгийг ингэж гээх гэж дээ! гэж би гасална. Өнөөх морьтой хүмүүс миний хойноос нисэх мэт айсуй. Морьдын тургих, амьсгаадах нь хүртэл сонстох болов. Цаашаа зугтах гэсэн ч өнөө мундарт хөл минь өвдөөд гүйх арга бүрмөсөн барагджээ. Ингэж мухардаж, мунгинаад тэдэнд баригдах боллоо. Цагаантнууд намайг тойрон бүслээд, мориноосоо үсрэн бууцгааж дайран ирэв. 

	Би тэр цагт хоёр гартайгаа явсан тул манай хөдөө газар яаж зодолддогийг тэдэнд үзүүлж эхлэв. Нэг хүний шүдийг нь булга шаалаа. Нөгөө нэг хүний нь чих рүү өгч орхилоо. Гурав дахийг нь гэтэл... гурав дахь хүн нь миний толгойг цохиж, би ухаан алдаад унажээ. Гэвч үхсэнгүй. 

	 

	[image: зурах, бичвэр-г агуулсан зураг

Автоматаар үүсгэсэн тайлбар]

	 

	Ухаан орж нэг мэдэх нь ээ хамаг юм минь шал нойтон, хамар амнаас минь хүртэл ус гоожиж байв. Юун ус, хаанаас гоожиж байгааг бүү мэд. Хамар, ам, нүд, чих, ууц, нуруу цөм шал нойтон, цэл хүйтэн болчихжээ. Би сандарч:

	— Боль! боль! битгий маягла! гэж бархираад сая сэхээ орж ийш тийшээ харвал би газарт нүцгэн хэвтэж байв. Миний дэргэд нэг худаг байна. Намайг тойроод цагаантны цэрэг, занги нар шахцалдан зогсож байхын дотор нэг хүн төмөр хувин барьжээ. Өөр нэг хүний гарт жижигхэн шил сав харагдана. Бодвол ухаан алдаж унасан хүнд үнэртүүлдэг нашатырын спирт бололтой. 

	Бүгдээрээ тонгойн ажиглаж баярлацгаан, хөлөөрөө намайг өшиглөн хөдөлгөж:

	— Ухаан оров уу?

	— Хөдөлж байна. 

	— Амьсгаа авч байна, большевик ханшаар гэх зэргээр ярилцана. 

	— Бос гээд зандарлаа. 

	Хэвтэх, зогсох, суух надад ялгаагүй тул би босоод зогсов. Зогсож байхад миний хамаг хувцас нойтон, ус шүүрэн дусалж байв. 

	— За яах вэ? Үүнийг хааш нь аваачих вэ? гэж нэг нь асуухад, нэг нь:

	— Энэ хөлдүүтэй дэмий зууралдаад яах вэ? Штабт даруй аваачвал зохино гэсэнд, тэд намайг аваад явцгаав. Би ус дуслуулсаар урам зориггүй алхаж явахдаа:

	— За хөөрхий Трофимов чиний үхэх цаг болжээ. Сүүлийнхээ алхалтыг алхаж яваа чинь энэ шүү гэж бодож явлаа. 

	Миний энэ эцсийн хэдэн алхалтын зовлонтойг хэлж баршгүй, хөлийн холонгир гуталд дарагдаж чухам араатан амьтанд амьдаараа зулгаагдаж байгаа юм шиг өвдөж байлаа. Том бахиар хөлийг минь хавчиж байгаа юм шиг ч санагдана. Өвдөж зовсондоо бархирах шахна.

	Би ингэж явахдаа Трофимов чи явахыг явж, үзэхийг үзсэн тул одоо үхэхэд гомдолгүй. Чиний хөлийн холонгир чамайг удаан зовоохгүй биз. Хагас цаг болоод чамайг буудаж алах юм биш үү. Будённыйн цэрэг Трофимов чи, дугтуйтай бичгээ гээгээд ингэж мунгинаж цагаантанд баригдаад байх гэдэг чинь яасан муухай хэрэг вэ? Ялангуяа Будённыйн цэрэг гэсэн хүндэт нэрийг хүлээж яваад, тийм чухал бичгийг гээсэн Трофимов чамайг ядарсан хөгшнөөс юугаар нь ялгах юм бэ? гэж би биеэ голон голон зэмлэхийн хамт тэр бичгийг би гээлээ гэж итгэхгүй, хүнд мэдэгдэлгүйгээр гэдийж, бөхийж өмд, цамцныхаа гадуур ар өврөөрөө тэмтэрч үзсэн боловч юу ч байхгүй тул тэр бичгийг лав гээжээ гэж бат итгэлээ. Дугтуйтай бичигтэйгээ баригдсан бол тэр бичиг Мамонтовын гарт орж бүр ч муу явдал болох байсан тул ер нь гээсэн нь ч сайн болж. Одоо тэр бичиггүйгээр, үхсэн ч сэтгэл амар бодогдоно. Гэтэл намайг тууж яваа хүмүүс:

	— За штабт ирлээ гээд бид цөм үүдний шат өөд гарч нэг бүрэнхий тасалгаанд ороод, 

	— Энд хүлээж бай! гэж намайг хоёр цэргээр харгалзуулан үлдээж, нөгөө хоёр цэрэг нь жижүүрийн зангид мэдэгдэхээр цааш оров. 

	Би жаахан зогсож байгаад:

	— За нөхөд минь, бид чухамдаа очиж нэг нутгийн ах дүү нар биш үү. Нэг нутгийн хүүхдүүд гэдгээ та нар бодохгүй юу? Нутаг нэгтэй нөхөд минь миний зовлонт байдлыг анхааран үзэж, үхэхийнхээ өмнө гутлаа засаж өмсөх зөвшөөрөл олгоно уу? Миний хөлийн холонгир тэсэхийн аргагүй өвдөөд байна гэсэнд нэг нь:

	— Бид чиний нөхөр биш, жигшүүрт хувхай чи, орос орноо урваж худалдаад эцэст нь бас хөл, гар өвдлөө гэнэ ээ. Эрлэгийнд очиход хөлдөө цэврүүтэй байсан ч хамаагүй. Жаахан хүлээх хэрэгтэй гэсэнд нөгөө нь:

	— Үүнийг гутлаа засаж өмсөхөд биднээс хорж холтрох юу байх вэ гээд над руу харж: — За, гутлаа засаж өмс! гэв. 

	Би тасалгааны нэг буланд байгаа вандан дээр суугаад яарч тэвдэн, бараг л шүдээрээ хазах шахаж байж гутлаа арай гэж тайлав. Гутлаа тайлаад нүцгэн хөлөө гаргаж, хуруугаа хөдөлгөж байхад тааламжтай аятайхан, шилбээ илж маажиж үзэхэд жаргалтай сайхан санагдаад гутлаа дахин өмсөх дургүй байлаа. 

	Бүрэг бараг гэрэлтэй тасалгаанд, вандан дээр суугаад өсгийгөө маажиж байхад урам орж, зориг сэргэнэ. Миний хэрэг тийм ч муу биш байна. Ер нь намайг яллах баримт байна уу? гэхэд байхгүй. Намайг юу хийсэн гэх вэ? Надад таван хошуу тэмдэг байхгүй. Ямар ч баримт бичиг байхгүй байхад намайг улаантны хүн гэж юугаар минь мэдэх юм бэ? Ямар хэрэг хийлээ гэж намайг буудаж алах юм бэ. Энэ тухай эрхэм ихэстэй баахан маргаж будилаан гаргана даа гэж бодож байлаа. Тэгээд өсгийгөө маажиж сайн амжаагүй байтал үүд нээгдэж:

	— Саяын баригдаж ирсэн хүнийг оруул! гэж дуудлаа. 

	Намайг харж байсан цэрэг үүнийг сонсоод:

	— Гутлаа шалавхан өмс! гэж надад хэлэв. 

	Би гутлаа өмсөж эхэллээ. Анхандаа баруун хөлөө тавтайхан ороож гутлаа аятайхан өмслөө. Тэгээд зүүн хөлийнхөө гутлыг өмсөх болов. Зүүн хөлийнхөө ороолтыг аваад хөлөө ороох гэтэл гарт нэг юм дайралдлаа. Юу билээ гэж гайхаад барилж тэмтэрч үзвэл хөлийн ороолт ганцаараа биш өөр нэг юм осолгүй байлцана. Цаасанд боодолтой ч юм шиг дахин магадлаад үзсэн чинь нөгөө дугтуйтай бичиг маань байж байна. Тэр бичиг усанд нэвт норж хумхигдан урагдаж, уранхай навтас шиг бүр тамтаг болжээ. Бодвол өмдөөр дамжин гутал дотор орж, усанд нороод хумхигдан гишгэгдсэн нь тэр биз ээ. Одоо яадаг бил ээ? Арга юү бил ээ? Вандан доогуур хаячихвал яадаг бол гэж бодоод хаях гэтэл, хог шүүрдэхдээ олоод авчих байх гэж гэнэт бодогдлоо. Тэгээд өнөөх бичгээ бушуухан бөөрөнхийлж хэнд ч мэдэгдэлгүй кармандаа хийгээд, гутлаа хурдан өмсөж босоод:

	— За бэлэн боллоо! гэсэнд тэд, 

	— Яв гэлээ. 

	Бид штабын тасалгаанд орцгоолоо. 

	Нэг залуухан занги ширээний цаана сууж байна. Ер нь зүгээр аятайхан хүн бололтой! Нас залуу, шар үстэй хүн юм. Намайг харж байгаа түүний харц нь ямар ч хар хоргүй юм шиг санагдлаа. Түүний өмнөх ширээн дээр нэг том бөөрөнхий чулуу байна. 

	Залуу занги инээмсэглэн тэр чулууг гараараа илж байхад, би бас тэр чулууг харж байлаа.

	— За чи энэ чулууг таньж байна уу? гэж тэр занги надаас асуулаа. 

	Би учрыг нь олоогүй гайхаж байхад тэр занги дахин:

	— Энэ юмыг таньж байна уу? гээд тэр чулууг заалаа. 

	— Энэ чулууг би танихгүй гэсэнд, тэр занги, 

	— Чи энэ чулууг нээрээ танихгүй гэж үү? гэж давтан асуухлаар нь би:

	— Би бүхэл насандаа чулуугаар юм хийж үзээгүй. Би модны мужаан хүн. Та нарт ямар нэг гэм хор хийснээ би мэдэхгүй байна. Намайг яах гэж барьсан юм бэ? Би энгийн нэг модоч хүн, замаар явж байтал гэнэт... гээд залгаад хэлэх гэтэл тэр занги миний үгийг тасалж:

	— Явж байтал гэнэт мөр дээр чинь манай манааны хүн дайралдав уу? Тэгээд модны мужаан та энэ чулууг шүүрч аваад манай манаачийн толгойг хага цохиж алсан биз гэж надад огт мэдэгдэхгүй үгсийг хэлээд гэнэт үсрэн босож шүдээ, зуун:

	— Муухай хөлдүүр чи, хууран мэхэлж, надаар тоглоом хийх санаатай байна уу? Чамайг хамраас чинь дүүжилнэ. Шатаана, хэрчинэ гээд л учир дүрсгүй загнаж гарлаа. 

	Монди чи намайг хэрчих гэнэ ээ гэж бодож байсаар миний уур гэнэт хүрч:

	— Чамайг амжихаас өмнө би чиний хөлийг хуга татах. байх. Би жил илүү хугацаанд чам шиг ийм гулжгар хорхойнуудыг бишгүй л тонилгосоор ирсэн юм. Энхрий зулзага чи мэдэж байна уу? Улцгай амс, нялцгай бантан чамайг зутан шиг зуурч орхино гэж хэлчихлээ. 

	Намайг ямар чөтгөр хатгаж би ийм үг хэлчих вэ? Ялангуяа улцгай, нялцгай, амс бантан гэдэг маань ч лав илүү үг болчхов бололтой. Хэний ч мэдээжээр амс бантан түүнд ямар хамаа байх вэ дээ? гэж би гэмшиж байтал тэр занги баахан ондолзож байгаад над руу дахин хашхирч:

	— Чи большевик уу? Нөхөр үү? Москвагийн тагнуулчин уу? За тийм бол сайн гээд. 

	— Үүнийг толгойноос нь эхлээд улыг нь хүртэл нэгж! гэж цэргүүддээ тушаав. Тэгэхэд нь миний хамаг бие чичирч салгалан ухарч, нүд анивчин, гар хуруу аяндаа чанга атгагдаж хумс минь алганыхаа арьсанд шигдэх шиг боллоо. 

	Гэтэл миний завшаан болоход үүд нээгдэж нэг залуу занги орж ирээд:

	— Эрхэм дээдэс минь, генерал ирж явна шүү! гэж мэдүүлэв. 

	Тэгэхтэй зэрэг бүгд үсрэн босоцгоож, царай нь хувхай цагаан болчхов. Өнөөх, миний гулжгар хорхой гэдэг маань ч бас босон харайж царай нь үхсэн хүний царай шиг зэвхий цайгаад зогсож байгаа харагдана. 

	— Юу болох нь энэ вэ? гэж сандралдан:

	— Номхон зогс! Харуулын хүмүүсийг гарга! Хурдан гарч атамаантныг угт! гэлцсээр үймэлдэн бүгдээрээ гарцгаалаа. 

	Надтай хамт нэг залуухан цэрэг үлдэв. Англи шаахай өмссөн, түрүүнд надад гутлаа засаж өмсөх зөвшөөрөл өгсөн өнөөх хүн маань мөн байна. Тэр хүн үүдний дэргэд зогсоод миний нүүрийг харан харан винтов буугаа оролдоно. Нүдний харц нь нэг л хачин, мишилзэн инээж байгаа юм уу, эсвэл айж цочсон, аль нь тодорхойгүй. Эсвэл намайг зугтах болов уу гэж хардан, надаас айж байгаа юм уу? мэдэхгүй зайлуул ямар ч болсон нарийвчлан бодох зав чөлөө надад алга. 

	Би кармандаа гараа хийж өнөөх бичгээ барилж үзээд «Миний шийдэх хамгийн эцсийн азтай хэрэг маань энэ байгаа юм» гэж бодлоо. Хаана хийдэг билээ. Үүнийг яасан ч устгах хэрэгтэй. Чухам "Яаж устгах вэ?" гэдэг асуудал тулгараад байна. Гаргаад зүгээр хаячхаж болохгүй. Урж тастаж бас болшгүй, энэ ямар юм урж тастаж байна вэ гээд уранхай тасархайг нь түүж цуглуулж байгаад учрыг нь олоод авах биз чөтгөрүүд, нэг л мэргэн арга олох хэрэгтэй байна. 

	Зогсож байхдаа карман доторх дугтуйтай бичгээ тэмтрэн, барилан, өнөөх сахиулаа харсан чинь инээмсэглэж байх шиг санагдсанаар түүний өөдөөс ширтэж лавлан харвал тэр, нээрээ инээмсэглэж байв. Гэвч царайг нь ажиглавал нохойрхог болоод сэжиглэлтэй байлаа. Энэ хүн намайг энэрч хайрлаж байгаа юм уу? Элэг барьж, тоглоом хийж байгаа юм уу? аль ч учрыг нь мэдэх аргагүй. Мэдэж байсан юм минь гэхэд тэр хүн гагцхүү винтовоороо дэмий л оролдож байлаа. 

	"Аз заяа л мэдэг, май үүнийг аваад далд хий гэж дугтуйтай бичгээ энэ хүнд өгвөл яах бол" гэж бодсон боловч:

	"Ээ! горьгүй, сэрэмжлэх хэрэгтэй" гэж эргэлзэнэ. Түүний нүдэнд хуурмаг нохойрхог янз байх шиг байлаа. 

	Үгүй ээ! тэгээд энэ бичгээ хаа хийдэг бил ээ? гэж бодтол тэр цагт санаанд минь нэг мэргэн арга товхийтэл ороод ирлээ. 

	Дэмий үймрэх хэрэггүй. Идэж орхиё. Зажлаад залгичих хэрэгтэй юм байна шүү! 

	Өнөөх дугтуйгаа идэх гэж тэр дороо гаргаад үзсэн чинь дугтуй ч гэж нэрлэх юмгүй, хумхигдсан нойтон цаас болчихжээ. Харин зөөлөн талх юм уу, ямар нэг цаасан боов шиг харагдаж байв. 

	Ээж минь, ийм дувтум тулгар хэрэг болоход үүнийг яаж идэх вэ, хаанаас нь эхэлж, аль талаас нь идэх бил ээ? гэж тулгамдаад байлаа. Энэ дугтуй хэдийгээр идэж болмоор харагдавч амттай талх ч биш, бяслаг ч биш, цаас тул сураагүй юмыг хэр биз ээ. 

	Тэгээд сахиулынхаа, хүнийг харвал инээмсэглэж байв. Тэр цагаантны дээрэмчин инээмсэглэж байх гэдэг их л сонин хэрэг тул би дэмий л сэжиглэснээс биш, учрыг нь олсонгүй.

	Тэгээд миний омог хөдөлж, өнөөх дугтуйнаасаа зориуд нэг хэсгийг тас хазаж амандаа зажилж, ажиг ч үгүй идэж эхлэв. Уруул амнаас шал шал гэсэн чимээ гарлаа. Урьд удаа ийм юм идэж байсан туршлагагүй тул тийм ч аятайхан биш, ямар нэг гашилсан амттай ч юм шиг санагдан, залгихад ой гутаж байсан билээ. Ялангуяа ямар ч хольцоогүй, давсгүй цулгай юм идэх гэдэг хэцүү байлгүй яах вэ. 

	Миний сахиул инээмсэглэхээ больж, буугаа оролдохоо зогсоод намайг дэмий л ажиглаж байгаад:

	— Чи юү идээд байна аа? гэхлээр нь би зажлахаа зогслоо. Гэтэл ура! ура! гэж хашхиралдах сүртэй чимээ цонхоор сонстов. Тэгээд хонхны дуу хожигнон, морин тэрэг ирэх шиг боллоо. Намайг гайхаж, учрыг нь олж амжаагүй байтал тэд бууны бөгсөөр шал цохилон, бавтналдан ярилцах дуу сонстон үүдэнд ирцгээх шиг боллоо. Миний сахиулын хүн мануухай шиг цүүцийн үүдний тэнд зогсоно. Би өнөөх амтат боовоо бүгдийг нь бөөрөнхийлж байгаад амандаа нэгмөсөн хийж орхилоо. Аманд ав авсаар багтахгүй тул чихэж оруулаад уруулаа хавхийтэл хамхиж авлаа. Амьсгаа авахад ч хэцүү болж, шүлсээ залгиж ч чадахгүй боллоо. Энэ үед үүд түрхийн онгойж нэг бүлэг сүрхий амьтад орж ирлээ. 

	Түрүүлж орж ирсэн генерал нь донхир биетэй, долир нүдтэй баавгай шиг амьтан байв. Дугуй арьсан малгайг духдуулж өмссөн баавгай байв. Бавгар генералын зүүсэн сэлэм нь хахир дуугаар хар яр хийнэ. Түүний хойноос занги манги нар, бичээч мэдээч нар шургалдан орцгооно. Бүгдээрээ бачимдан сандарч, үймэлдэн генералдаа сандал тавьж өгнө. Ялангуяа штабын жижүүр хийж байгаа занги их сандарчээ. Энэ гулжгар хорхой генералынхаа өмнө үнэг шиг бялдуучлан шарвалзана.

	— Хайрхан ноёнтныг морилж ирнэ гэж бид огт санасангүй. Таныг одоо Елиновкийн орчим байлдаж байгаа гэж бид бодсон гэхэд генерал нь:

	— Чухам тийм, Елиновкийн тэнд нээрэн байлдаан болсон. Тэгээд улаантан ухарч буцсан. Манай цэрэг тэнгэрийн ивээлээр Славянсербскийг эзлээд Олиховоор дэмжин Луганск хотыг чиглэн урагшаа давшиж яваа гээд тэр генерал, хананд өлгөөтэй байсан газрын зургийн дэргэд очиж өөрийн анги, цэргийнхээ яаж давшиж явааг зааж өглөө. Тэгээд намайг харж:

	— Энэ юун хүн бэ? гэлээ.

	— Аа, энэ баригдсан хүн, манай харуулын хүнийг хагас цагийн өмнө чулуугаар цохиж алаад манай тагнуулын морин цэрэгт баригдсан юм гэхэд:

	— Аа! гээд тэр генерал миний дэргэд ирж шүдээ хавиран:

	— Ай хонгор хүү минь гэнэдэж баригдаа юу? Гэмшиж байна уу? гээд, — Үүнийг байцаасан уу? гэж тэндээс асуусанд тэд;

	— Үгүй ээ! амжаагүй гэж хариулав.

	— Нэгжсэн үү? гэсэнд тэд дув дуугүй, бие биеэ харцгаан гөлрөн зогсоцгооно.

	Би гэдэг амьтан, хөлдүү юм шиг хөдлөхгүй зогсон, шүдээ чанга зуугаад "Ай хонгор минь, баригдсан шүү! Баригдсан гэдэг үнэн шүү!" гэж бодож байлаа. Гэтэл:

	— Дээд ноён минь! Үүнийг нэгжсэн бил ээ гэж, өнөөх англи гутал өмссөн цэрэг хэллээ. 

	— Хэдийд нэгжсэн юм бэ?

	— Тэр худгийн дэргэд ухаангүй хэвтэж байхад нь, 

	— Тэгээд юү ч олоогүй юу?

	— Юм олсон. Олдсон юм нь энэ байна гээд нэг нарийхан олсыг савнаас гаргаж үзүүллээ. Тэгсэн чинь тэр нь миний юм яасан ч биш ерийн л нэг нарийхан олс байлаа. Ийм юмыг шаахай гуталд оосор болгож хэрэглэдэг байх, тэнгэр харж байна. Тэр чинь ямар ч гэсэн миний юм биш гэж би бодож байв. 

	— Уухай энэ ч сэжиглэлтэй олс байна даа. Энэ чиний юм мөн үү? гэж генералыг асуухад би толгойгоо сэгсрээд үг хэлсэнгүй. 

	Энэ олс минийх биш гэж хэлмээр санагдсан боловч ам түгжээтэй байсан тул чадсангүй, гэтэл:

	— Дээд төрөлтөн минь! Энэ олс тийм ч сэжиглэлтэй юм биш, эндхийн модчид ийм олсоор элдэв юм хэмждэг юм гэж өнөөх намайг сахиж байсан цэргийг хэлэхэд:

	— Модчин гэнэ үү? Тэгээд чи модчин юм уу? гэж генералыг асуухад нь би «Тийм ээ! Би модчин» гэж хэлэх гэсэн боловч миний ам бас бөглөөтэй хэвээр байсан тул тэгж хэлж чадсангүй, дэмий л толгойгоо дохилоо. 

	— Энэ чинь хэлгүй юм уу? гэж генералын асуухад жижүүрийн занги:

	— Үгүй ээ! Дээд ноён минь! Энэ хэлтэй хүн, сая таван минутын өмнө хэлтэй байснаар ч барахгүй, авирлан түрэмгийлж, биднийг элдвээр хараан загнасныг нь яана. Ялангуяа намайг дайрч доромжилсон тул дүүжилж алсан ч ял нь багадна гэхэд генерал:

	— Аа тийм хэрэг вий! Надад сандал аль. Би байцаая гээд сандал авчруулан, сэлмээ түшиж суугаад; — За миний үгийг сонс! Хэрэв чи хэрэг зорилгоо одоо даруй хэлж, хэн юун хүн болохоо үнэн шударгаар мэдүүлэхгүй бол ямар ч байцаалт шүүлтгүй шууд цаазаар аваачна. Мэдэж байна уу? гэлээ. 

	Мэдэж ядах юу байх вэ. Бүгдэд мэдэгдэж байна. Ямар ч байцаалт шүүлтгүй цаазаар аваачих гэнэ. Гэвч би үг дуугүй зогсож байлаа. Гэтэл генерал:

	— Чи большевикийн тагнуулч бол цэргийн ангийн нэр, зэвсэг баригчдын тоо, нэгтгэл ангийн штабын байрлаж байгаа газрыг хэлж өг! Хэрэв чи эндхийн модчин бол аль ямар нэртэй тосгоных вэ? Түргэн хэл гэв. 

	Энэнд бас тосгон сууринаа хэлэх хэрэгтэй гэнэ шүү. Юу болж байгааг харж байна уу?

	"Таны мэдээжээр, би бол үхээрийн мужийн булшинд хошууны авсан гэдэг тосгоны хүн" гэж хэлэх сэн гэж саналаа. Гэвч хэлье гэтэл ам бөглөөтэй тул бас л хэлж болдоггүй. Би энэ үед "үхсэн хойноо амаа ангайхгүй болгох арга юу билээ. Хэрэв амаа ангайвал дугтуй минь унаж гайтай түйтэй юм болно" гэж бодож билээ. Намайг ингэж бодож байхад генерал:

	— Энэ лав хэлгүй болж маягладаг комиссаруудын нэг бололтой. Ийм хүн хэлээ тас хазахаас ч буцахгүй байх. Үүнийг сүмбээр туршаад үз! Үг хэлэх дуртай болсон цагт нь миний байранд аваад очоорой! Мэдэв үү? Би одоо явж цай ууя. Харин үүнийг үхтэл зодож болохгүй шүү. Үүнийг алж хэзээ ч амжина. Урьдаар байцаах нь чухал. Учрыг нь мэдэв үү? гэсэнд нөгөөдүүл нь:

	— Учрыг мэдлээ. Үхтэл нь зодохгүй гэж хариулцгаав. Генерал тэгээд цайгаа уухаар явчхав. 

	Намайг зэргэлдээ тасалгаанд хөтөлж оруулаад өмдөө тайл гэж тушаалаа. 

	— Модчин гуай! Ажлынхаа хувцсыг тайлах хэрэгтэй болж байна гэсэнд би өөрийн хувцас, Будённыйн цэргийн өмсдөг чухаг үнэт өмдөө тайлж эхэллээ. Тайлахдаа би яаралгүй назгайгаар хөдөлж байлаа. Хүн намайг зодох гэж байхад би яарч сандран түргэлж байх тийм солиотой юм гэж байж болох уу даа, нөхөд минь. Ийм учраас би аяархан хөдөлж, эхлээд тэлээгээ тайлж дараа нь өмднийхөө товчийг нэг нэгээр нь мулталж байлаа. Хэргийн байдал ч базаахгүй тийшээ хэлтийж байна даа. Намайг зодож эхлэхээр би тэсэхгүй бархирвал аман доторх бичиг минь унана. Ийм учраас, би бархирч амаа ангайлгаж яасан ч болохгүй, дуугүй байх хэрэгтэй гэж намайг дотроо бодож байтал тэдгээр дээрэмчид тасалгааны төв дунд навтгар вандан тавьж шинелиэр бүтээгээд:

	— За хэвт! гэж зандарлаа. Тэдний нэг нь бууны сүмбэ суга татаж аваад нэг нойтон юм түрхэж байв. Бодвол тэр нь цуу юм уу, давстай ус хоёрын нэг л байсан байх даа, гэвч бүү мэд. 

	Би вандан дээр нь гарч түрүүлгээ хараад хэвтлээ. Цамц сөхөж ууцыг нь ил гаргахаар нэг батгана ирээд ууцан дээр минь суулаа. Түүнийг би үргээж хөөсөнгүй. Тэр батгана ууцан дээр минь ийш тийшээ дураараа гөвдөгнөн гүйж байгаад нисээд ариллаа. Гэтэл миний ууц руу гуядаад авлаа. Би ч үүнд огт ажирсангүй, харин би шүдээ улам чанга зууж, бархирахгүй гэж хатуу бодож хэвтлээ. Бичиг минь энэ завсар шүлсэнд норж зөөлөрсөн тул би үл мэдэгдэхээр идэж эхэллээ. Ууц руу цохиж л байв. Бархирч ёолохын оронд аман дахь бичгээ хэсэг хэсгээр нь таслан залгиж байлаа. Цохиод авахад нь таслаад залгихаас өөр хариугүй л байлаа. Өвдөхгүй байсан биш, намайг хайр гамгүй зодож байсан тул өвдөхийн ихээр өвдөж байсан юм. Ууц, нуруу, хавирга, хөл аль тохиолдсон руу хамаагүй цохиж байсныг нь яана. Хэдий их өвдөж байсан боловч би тэсэж, дуугарсангүй, намайг зодож байгаа цэргийн занги их л гайхаж байлаа.

	— Ямар хачин монди вэ, цохиод бай! Арай л үхэхгүй бол хамаагүй, муухай луйварчин, мунхаг үгээ хэлж, муу дуугаа дуулаг гээд намайг ороолгон гуядаж гарав. Сүмбийн чимээ шуугиад л байв. Тэд, нэг хоёр гэж тоолоод л байлаа. 

	Би толгойгоо ширээний булан руу унжуулж ирмэгт нь эрүүгээ тулган, шүдээ зуугаад дув дуугүй чимээгүй байв. 

	Нэг занги гайхаж, 

	— Үгүй ээ; ингэж. тэсвэрлэж болох уу даа? Жигтэй амьтан жигээ гаргаж байна уу, эсвэл энэ зоримог чөтгөр хэлээ тас хазсан байх. Учрыг нь олъё гэснээр тэд намайг зодохоо зогсоцгоов. 

	Шуугих нь даан ч их байна. Хөөрхий амьтад цуцсан бололтой. Тэгээд нөгөөх занги: 

	— Чи модоч хүн юм уу? Асуусан үгийг хариул! Хэлэх үгээ хэл гэж шаардлаа. 

	Тэгэхэд нь тэнэг, би мангуурч. 

	— Үгүй гэж хэлчхэв. Ингэж хэлэхэд зуусан шүд минь тавигдаж хамхисан уруул минь сулраад амнаас минь нэг юм уначихлаа. 

	Цочсоныг минь хэлээд яана.

	Занги

	— Королюв чи, энэний амнаас юу унасныг нь сайн үз! гэж нэг цэрэгт тушаасанд тэр цэрэг ойртож ирээд тонгойн харж

	— Хэл шив дээ! гээд цааш үг хэлэх гэтэл өнөө занги яаран сандарч. 

	— Юү гэнэ ээ? Хэл үү? Хэл мөн гэж үү? гэж шаардан асуусанд цэрэг нь:

	— Мөөн мөн, хэл нь шалан дээр хэвтэж байна шүү гэхэд нь би бичгийн оронд хэлээ тас хазчихсан юм биш байгаа даа гэж санаад аман дотроо хэлээ хөдөлгөж үзсэн чинь хэл минь байгаа байхгүй нь мэдэгдэхгүй, харин аман дотор минь бэх, лац, цус холилдон нэг л ой гутам муухай юм болжээ. 

	— Шал руу харвал хэл минь нээрээ тэнд хэвтэж байх шиг санагдлаа. Дахин ажиглаад харсан чинь нэг л нойтон улаан хэл бөгөөд тийм ч хачин гойд юмгүй, тэр хэл дээр батгана ирээд сууж байв. Энэ хэл бол ямар нэг амьтны хэл биш, миний хэл. Миний хэл дээр батгана сууж байна шүү, нөхөд минь. 

	Миний хэл ингэж газар хэвтэж байх, хэлэн дээр минь батгана сууж байх, тэр батганыг би хөөж чадахгүй байх, энэ бүхнийг эргэцүүлэн бодож сэтгэл гансран уйтгар гуниг төрөөд би нялх хүүхэд шиг уйлж гарлаа. Модон ванданг бүтээсэн дан шинель дээр хэвтээд ингээд л уйлж байсан юм даа. Өнөөх дээрэмчид намайг тойрч зогсоод яахаа мэдэхгүй гайхацгааж байснаа:

	— За Королюв, чи үүнийг татаж ав гэж зангийг хэлэхэд тэр цэрэг:

	— Хэнийг татаж авах вэ? гэж асуусанд занги:

	— Энэ хэлийг татаж ав гэж байна шүү! Хэлсэн үгний учрыг мэддэггүй эргүү амьтан уу, чи? гэж зандрав. 

	Эд ч харин намайг сайхан элэг барьж хэлээр минь тоглоом хийх нь шүү дээ гэж надад санагдлаа. Би аманд байсан бага сага үлдэгдлийг нь нэгмөсөн залгиж орхиод гараа сунгаж, газар хэвтэж байсан өнөөх хэлийг шүүрч аваад амандаа хийчихлээ. 

	Түүнийг үмхэхдээ шүдээ булгалчих шахсан юм. 

	Ээ зайлуул. Би ийм хатуу ширүүн хэлийг огт үзээгүй Үнэндээ хэл ч биш, чулуу шиг юм байсан тул учрыг нь сая олж мэдлээ. Энэ хатуу юм бол хэл биш лац байх, мань нөхөр комиссар Заварухины битүүмжилсэн дугтуйны лац байх ёстой гэж бодохтой зэрэг инээд хүрэх шиг болж билээ. Тэгээд би тэр лац-хэлээ шууд хэмх хазаж шүлстэйгээ хутгаад залгичихсан юм. Залгичхаад хэвтэж байхад инээд хүрээд байж ядан бага сага татганан хөдөлж байж билээ. 

	Ууц нуруу шатаж байгаа юм шиг хорсон, ясанд янгинаж яах аргагүй өвдөж байхад миний инээд хүрч байх, ямар учраас хэнийг шоолж инээсэн гэх билээ дээ. 

	Тэр дээрэмчид намайг хэлгүй боллоо гэж айж байв. Генерал нь эдэнд юү гэж тушаасан билээ дээ. Намайг амьд, бүтнээр нь авч ирээрэй гэж тушаасан байтал, хэлгүй болгочхоод авч очиход генерал нь юу гэх билээ. Эднийг хүндээр шийтгэх байсан байх. Тийм ч учраас тэр занги:

	— Хүүе! Хаая! Энэ чинь яаж байгаа юм бэ, хомхой золиг чинь хэлээ идчихлээ. Тэнгэр минь тэр, энэ минь гээд л, сүйд болж миний дэргэд сөгдөн суугаад:

	— Дүү минь бие чинь ямар байна? Юунд уйлав гээд л аргадан сууж билээ. 

	Тэгэхэд нь би уйлж байгаагүй, харин инээж байсан юм. 

	Тэр занги бас л:

	— Ээ! Хэвтэр чинь хатуудаад байна уу? Тэгвэл надад хэл. Дэр дэвсгэр авчрах уу? гэж асуулаа. 

	Тэгэхэд би хариуд нь

	— Ма ма, ба ба гэж хэллээ. 

	Тэд:

	— Юу гэнэ ээ? 

	Дахин асуусанд би нээрээ хариу хэлэх гэсэн боловч мөн л. 

	— Ба ба гэхээс ондоо үг хэлж чадсангүй. Хэлгүй юм шиг толгойгоо сэгсэрч хариу өгсөнд тэр занги:

	— За энэ мэдээж хэрэг хэлээ хэдийн тас хазжээ. Үүнийг цагаан байшинд бушуухан аваачиж эмч докторт үзүүлье. Доктор хүн арга эвийг нь олох магадгүй. Хэлээ гүйцэд хазаагүй бол залгаж болох ч байж болно гэж бусдадаа хэлээд: — Хувцсаа өмс! гэж надад тушаалаа. 

	Намайг хувцсаа өмсөхөд тэд цамцыг минь углан өмсгөх, товчийг минь товчлох зэргээр хүүхэд шиг, туслалцан хувцаслуулах гэхлээр нь би тэднийг хойш нь түлхэж орхиод хувцсаа өөрөө өмсөж, товчоо өөрөө товчилж бослоо. 

	Хамгийн түрүүнд нуруу минь ямар байгаа бол үзэх юм сан гэж бодоод нуруугаа барилж үзвэл наалдангиртан нэг л муухай, бас загатнах шиг ч болно. Хөл минь ямар байна гэж хөлөө хөдөлгөж үзвэл намайг арай л гэж тулгуурдаж байна. Хөл ч гэж хөл нэртэй хэлхээтэй яс болжээ. 

	— За явъя гээд занги, цэрэг хоёр намайг аваад гарч явлаа. Уужим сайхан чөлөөтэй газарт гараад ирлээ. Би ч алхаад байлаа. Англи гутал өмссөн өнөөх цэрэг маань ч бидэнтэй хамт явж байв. Түүний нэр Зиков гэдэг юм байж. 

	Занги, тэр цэрэгт ингэж тушаалаа. 

	— Зиков чи үүнийг аваад түргэн яв. Цагаан байшинд даруйхан хүргэ. Би чиний хойноос очно. Би генералд бараалхах хэрэгтэй гэж хөнгөн сэлмээ засаж зүүгээд биднээс салаад гүйгээд явчихлаа. 

	Бид хоёр үлдээд талбай дундуур явж байв. Би түрүүлж, тэр цэрэг винтовоо хөндлөн бариад миний хойноос дув дуугүй алхаад байлаа. Тэгэхэд нь би түүнд хэдэн үг хэлэх гэж, 

	— Хүүе! Нөхөр минь ээ! гэтэл тэр:

	— Дуугүй яв! гэж намайг зандарлаа. 

	Тэгэхэд нь би хашрахгүй бас дахин:

	— Адил үеийн нөхөр минь ээ! Чи битгий маяглаад бай! гэсэнд тэр:

	— Ярьж болохгүй, ноомхон! гэж командаллаа. 

	Тэр нохойрхог гайхал юу бодож яваа юм бол? Ямар жигтэй хэрэг вэ? Юу боловч би түүнтэй дахин ярихыг оролдсонгүй дуугүйхэн явж байв. 

	Хөлөө чирч майжганан явахдаа санаанд минь элдэв юм орж байлаа. Бодсон юм юу вэ? гэхэд хэрэг минь бүрмөсөн буруудах тийшээ хазайж явна даа гэдэг ганц бодол байсан юм. Аль тийшээ шургавал тэр талаас аюул, та нар бодоод үз. Ийм цагт би яах хэрэгтэй, вэ? Зугтах уу? Миний хойноос буутай хүн тууж явахад би зугтаад хаа очих вэ? Яасан ч ялгаагүй, амь гарах авралгүй болсон байлаа. Баяргүй байдалд ороод байлаа. Баяргүйгээр ч барахгүй туйлын гашуудалтай хэрэг гэвэл зохих байлаа. Баяртай юм ганц л байсан юм. Энэ нь өнөө дугтуйтай бичгээ идэж орхисон явдал байлаа. Тэр бол үнэндээ нэг хэрэг бүтсэн явдал байсан юм. Үхэхэд ч нэр цэвэр тул сэтгэл амар, нүд аньж болох байлаа. 

	Бид явсаар цагаан байшинд нь хүрээд очлоо. Манай цэргийн хүмүүс үүнийг цагаан байшин гэж нэрлэдэг байсан юм. Энгийн хүмүүс үүнийг эмнэлгийн газар ч гэдэг байсан юм уу, өвчтөний хэвтэх газар ч гэдэг байсан уу, чухам юу гэж нэрлэдэг байсныг бүү мэд.

	Тэр жижигхэн цагаан модон байшингийн цонх нь үргэлж онгорхой, үүдний нь пингийн хажууд цонхны доогуурх хаяавчийн овгор шороон дээр өвчтэй хүмүүс ээлжээ хүлээгээд л сууцгааж байдаг байсан юм. Зарим нь өвчтэй гараа цагаан юмаар боогоод унжуулсан, заримын нь хөл боодолтой, зарим нь шанаагаа тулан барилж шүдээ харчигнуулна. Зарим нь хүзүүн дээрх шарх сорвио маажиж малтана. Зарим нэг нь зүгээр суугаад тамхи татаж байна. Ямар өвчтэйг хэн мэдэх вэ. Бас бүгдээрээ хоорондоо энэ, тэрийг ярьж, элдэв юмыг шүүмжилж байгаа бололтой инээлдэж, хараацгааж байдаг сан. 

	Миний сахиул хүрч ирээд:

	— Сайн уу? Залуус минь гэж мэндлээд цагаан байшинд орох гэхэд нь тэдгээр өвчтэй хүмүүс:

	— Сайн, сайн! Чи дугаараа хүлээх хэрэгтэй. Бид цөм дэс дараалан хүлээж байна. Чи арван гурван хүний дараа орох болно гэсэнд миний сахиул:

	— Бидний хэрэг маш чухал тул оочиргүй орно гэхлээр тэд:

	— Штабаас ирэв үү? гэж асуув. 

	— Тийм ээ! комиссар өвдөөд. 

	— Уухай. Түүний чинь юу нь өвдөө вэ?

	— Шүд нь өвдөөд байна. Үхэхээс нь өмнө тусгай алтан шүд хийлгэж өгөх гэсэн юм гэхэд нь тэд:

	— Уухай гээд надаар тоглоом хийж инээлдэв. 

	Өнөөх миний гайхал сахиул маань бас тэдний тоонд орж элдвийн шог үг хэлж инээж байснаа над руу хандаж:

	— Зангийг генералд бараалхаад иртэл суугаад амарч бай. Ичих бишүүрхэх хэрэггүй гэв. 

	Ичсэн зүйл ч надад байхгүй. Би, түүний хэлснээр суусангүй, харин пингийн багана түшээд зогслоо. Би нуруугаа баганад аяархан шөргөөж, тэд муусайнуудын юу ч гэж байсныг огт хайхарсангүй. Надаас хорох холтрох юм байх биш, хөөрхий өвчтэй амьтад уйддаг биз гэж бодоод тэдний элэглэж элдэвлэж байсныг би ер сонссонгүй, гагцхүү тэнгэр, газар, ус, ургамлыг л бахархан харж байлаа. 

	Яасан сайхан байгаль вэ? Би нэг бүхэл насандаа ийм үзэсгэлэнт байдлыг ердөө үзээгүй. Ийм сайхан цэцэрлэг, ийм сайхан шигүү ургасан улиас манай нутагт ч байхгүй. Агаар нь тааламжтай бөгөөд алимын үнэр анхилна. Тэнгэрийн өнгө хөв хөх, Азовын тэнгисийн уснаас ч илүү хөх, чухам нэг насан турш бахархан харсан ч уйдахааргүй санагдаж байж билээ. 

	Гагцхүү амьд явах нас минь хэчнээнхэн билээ, хэмжээ нь ахархан болжээ. Иймийн тулд энэхэн чөлөөнд самбаачилж тэнгэр дэлхийг сонирхон бахархаж баахан харж авах гэж бодож байлаа. Сүүлд харья гэвэл хожимдох байлаа. Гэтэл өнөөх занги сэлэм санжгануулсаар гүйж ирлээ. Түүний өмд, цамц нь салбаран, царай зүс нь улайгаад ердөө л зодуулсан юм шиг болчихсон байв. Тэр гүйж ирэнгүүт над руу хандаж:

	— Чи муу хэлээ тас хаздаг бил үү? Сүүлд нь чиний төлөө бурууг нь би хүлээх үү, муухай хог гэж загнан гараа далайж миний хацар луу алгадаад авлаа. Тэгэхэд нь би огт хэрэлдсэнгүй, харин шүдээ ууж гараа зангидаад тархи руу нь нэг сайн шааж орхив. 

	Тэр ёо, ёо гэж хашхиран, "буудаж ал!" гэж бархирч байв. Би дахин нэг шааж, бас гурав дахь удаагаа шааж орхисонд тэр занги хариу ч үгүй номхрон пингийн хажууд суулаа. 

	Тэр даруй тэдгээр өвчтэй хүмүүс намайг баривчлан аваад гарыг минь ард зөрүүлдэн хүлж, санчигт минь гар буу тулгав. Би дув дуугүй номхон зогсож байлаа. Одоо дуугараад ч яах вэ? Тэр занги босож малгайгаа засаж өмсөөд:

	— Буудахаа түр хүлээ! гэв. Тэгээд найган салгаж, нүдээ аниад: — Ёх дотор муухай боллоо гэсэнд өвчтөн хүмүүс түүнийг шатан дээр суулгаад, түүний нүүр лүү алчуур, модны мөчрөөр сэвэв. Зарим нь зүгээр ороолттой, боодолтой гараараа гүвэн дэвж байлаа. 

	— За сэргэж байна уу? гэж асууцгаахад,

	— Үгүй, базаахгүй байна гэсэн хариу сонсогдоно. 

	— За яаж байна? гэж дахин асуухад тэр занги:

	— За одоо гайгүй боллоо, гялайлаа, залуус минь гэхэд тэдгээр мунхаг амьтад цагаантны цэргийн дүрмээр, 

	— Занги гуай, жа, жа өршөө! өршөө! гэж хариу хэлж байж билээ. Тэгээд тэд:

	— За яах вэ? Үүнийг буудах уу? гэхэд занги босоод:

	— Үгүй ээ! Буудахаа байзна. Үүнийг буудаж алах нь хэзээ ч зайлшгүй боловч урьдаар эмчид үзүүлэх хэрэгтэй. Хагас цаг болоод энэ улаалзайн сэгийг би өөрийн гараар тамтаг болгож хаяна. Гэсэн ч үүнийг урьдаар эмчлэхээс өөр аргагүй. За Зиков чи үүнийг аваад яв! Эмчид үзүүл! Би хойноос чинь очно гэж хэлэв. 

	Хойноос чинь очно гэдгийг бодоход хэдийгээр Зиковтой хоёул боловч надтай ханилж явахаас айсан хэрэг байлгүй дээ, хөөрхий занги.

	— Бас нэг хүн хамт явах хэрэгтэй. Филатов чи гар буугаа авч яваа юу? Бидэнтэй яв! гэлээ. 

	Тэгээд Зиков бууны бөгсөөр намайг ёврон түлхэж:

	— За яв, хар буг! гэж ширүүнээр зандарлаа. Би явлаа. Шатаар авираад, хувцас тайлдаг тасалгаанд орж ирэхэд жигшүүртэй муухай үнэр ханхалж байв. Нян хорхойг устгадаг хорт эм үнэртэнэ. Шил лонх, цагаан төмөр хайрцаг сав энд тэнд хэвтэнэ. Хир тоос үргэлжлээд хана нь хав хар, ханын дагуу тавьсан нэг сандал байна. Өлгүүрт цэргийн шинель малгай, зангийн тэмдэгтэй гадуур цамцнууд өлгөөтэй байв. 

	Аймхай зангийг шат өөд гарч иртэл, бид энд нэг минут хэртэй зогсож байсан тул тасалгааны доторх байдлыг би тийнхүү ажиглаж амжсан юм. 

	Зангийн бие дахин муудаж түүнийг хусны мөчрөөр дэвүүрдэн сэргээсний дараа тэр бидний дэргэд хүрч ирээд:

	— Та нар юунд энд зогсож байгаа юм бэ? Хурдан орж эмчид үзүүл! гэсэнд Филатов үүд онгойлгож Зиков намайг бууны бөгсөөр түлхэн оруулав. Би ороод эмчийг харсан чинь эмч ч гэж харин эмч л байх даа, тэнгэр минь гэж хэлэхээр хариугүй муу ядарсан өвгөн байлаа. Бие нь зайвгар бөгөөд жаалхан, хөл нь хормойдоо ороолдчихвол солбиж чадахгүй байх. 

	Түүний дэргэд нэг том эр нүцгэн цээжээ загнайлган зогсож байв. Эмч түүний цээжийг жижигхэн модон гуурсаар чагнана. Тэр хүн амьсгалаа урт уртаар авч ямар нэгэн хүчит бөх, баатар эр шиг зогсож байна. 

	Биднийг ороод очтол эмч:

	— Үүд тогшиж урьдаар зөвшөөрөл аваад орох хэрэгтэй гэж хэлснийхээ дараа штабын зангийг харж хэлэх үгээ өөрчлөн:

	— Аа, эрхэм түшмэл морилж ирэв үү? Би мэдсэнгүй, ямар нэг хүн оочиргүй орж ирлээ гэж саналаа гэхэд занги:

	— Та эндүүрчээ. Бид маш чухал хэрэгтэй болоод танд хүрч ирлээ. Энэ нэг өвчтэй хүнийг үзээд, эмчилж өгнө үү гэхэд эмч:

	— Жа, таны тушаалыг дуртай дагаж гүйцэтгэе гээд өнөөх том эрээ халти мулт хурдан үзээд энд тэнд нь шархны эм бага сага түрхээд гаргав. Тэгээд саван бариад гараа угааж эхлэхэд нь штабын занги:

	— Энэ хүн бол хэдэн минутын өмнө зоримгоор хэлээ тас хазсан хүн юм гэхэд эмч, 

	— Аа тийм үү? гээд түр дуугүй байснаа:

	— Энэ хүн хэлээ тас хазахдаа бүгдийг нь үү, хагасыг нь хазав уу?

	Занги:

	— Мэдэхгүй. Хэлний нь хагас үлдсэн ч байж магадгүй. Гэвч хэргийн чухал нь үүнд биш. Одоо чухал болоод байгаа зүйл нь бол бид үүнийг байцаах хэрэгтэй. Гэтэл энэ, үг хэлж чадахгүй болжээ. Учир иймд та шинжлэх ухааны аргаар ямар нэг засал хийж, үүнийг үхэхийнх нь өмнө хэдэн үг хэлүүлэх болгож болох болов уу? гэхэд эмч:

	— Үзье, үзье гээд гараа угаасаар байв. 

	Тэгээд эмч:

	— Үзэхэд ч төвөг байхгүй. Гэвч ер нь хэлгүй хүн ярьж болох тухай манай шинжлэх ухаанд заасан зүйл төдий л байхгүй. Үүнийг танд урьдаар мэдүүлье. Хэдий тийм боловч үзэхэд болох юм. Үзэхэд хэцүү юм биш. Харин шинжлэх ухааны үүднээс арга засал хийж өгье гэж батлан хэлж чадахгүй байна. Үзэхийг ч би үзье гэхэд нь Занги;

	— За та үз. Эрхэм эмч минь, гагцхүү түргэвчлэх аргагүй юү? Жаахан хурдхан үзвэл их сайн байна гэж шаардахаар эмч:

	— Болно, болно. Түргэлж болно гэж хэлэх боловч мөн л тавтай хэвээр гараа угааж дуусаад алчуураар яаралгүй арчиж эхэллээ. Нэг хуруугаа салгаж арчаад, тэр хуруугаа сайтар ажиглаж үзнэ. Тэгээд нөгөө хуруугаа арчиж эхэлнэ. Тэгээд гурав дахь хуруугаа арчина. Түүнийхээ сүүлд дөрөв дэх хуруугаа арчина. Мань занги яарч, дэвхцэж, цовхчин хөлөөрөө өшиглөх, тангарах шахаж байх шиг санагдана. Эмч түүнийг анхаарахгүй гар хуруугаа тавтай арчиж зүлгэж, аман дотроо нэг юм хэлэх шиг гоншино. Тэгээд миний дэргэд ирж:

	— Эрхэм залуу, амаа ангай гэв. Би амаа ангайх дургүй шиг байсан боловч ердөө ангайхад яадаг юм бэ, надаас хорж холтрох юм байх биш гэж бодоод амаа ангайлаа. 

	— Ангай ангай! гэхэд нь би чадах чинээгээрээ ангайлаа. 

	Эмч дахиад:

	— Амаа бүр ихээр ангай гэхэд нь би, амаа чихэндээ хүртэл тэлж ангайсанд:

	— За боллоо гэж амыг минь ажиглаж хараад, цэвэрхэн нарийн хуруугаараа хэлийг минь туршиж хөдөлгөж үзээд:

	— Үүний хэл нь байдаг л ёсоороо байна гэхэд занги гайхаж:

	— Хаанаас тийм байх вэ? гэлээ. 

	Тэгэхэд нь эмч, 

	— Хэл нь бүдүүн хэвээрээ байна шүү дээ. Гагцхүү хөх өнгөтэй болчихжээ гэлээ. Занги, үнэмшихгүй:

	— Та эндүүрч байгаа байх. Үүнийг хэлээ тас хазахыг би нүдээрээ харсан юм гэлээ. 

	— Тэгвэл та өөрөө болгоож үз гээд эмч, миний амыг зангид харуулав. Түүний харахад миний аманд хэл минь хэв ёсоороо унжганаж байлгүй яах вэ дээ. Занги миний хэлийг хараад хоёр нүдээ дүрлийлгэн гайхаж:

	— Энэ чинь ямар жигтэй юм бэ? Энэ муу новш чинь, хоёр хэлтэй явсан юм биш байгаа гэхэд нь эмч, 

	— Үгүй ээ! Нэг хүнд хоёр хэл байж зохихгүй. Энэ бол шинжлэх ухаанд харш юм. Би шалгардаг эрдмийн ёсоор тайлбарлаж өгье гэж хэлж чадахгүй боловч дүндээ очиж хэл нь байрандаа хэв ёсоороо байж байгаа нь лавтай гэхэд занги 

	— Түй! гэж нулимаад: — Энэ гайхал намайг мэхэлсэн хэрэг байж. Энэ үг хэлж чадах ёстой гээд: — Чи үг хэлж чадах уу? гэж надаас асуухлаар нь би:

	— Би үг хэлж чадна гэж хэлэхийн хамтаар тэр зангийг элдвээр доромжлон харааж, хэдэн муухай хатуу үг хэлсэнд боловч штабын занги уурласан ч үгүй, зодож нүдэхээр давшилсан ч үгүй, харин арван таван алтан зоосны шан хүртсэн юм шиг аргагүй ихээр баярлан инээж:

	— Би зүүдэлж байна уу? Эндүүрч сонсов уу? Чи, саяын хэлснээ дахиад хэл гэхэд нь би түрүү хэлсэн үгээ давтаж хэлээд бас дээрээс нь нэмж:

	— Чи бол адгийн муу адасга мөн гэж хэлсэн боловч тэр занги хэрэлдэх, ноцолдохыг огт бодсонгүй, харин морь тургиж байгаа юм шиг сүрхий инээж:

	— Дахиад нэг хэл, дахиад нэг хэл гэж намайг дахин дахин шаардахлаар нь би харааж загнах минь сүүлдээ яршиг болж түүний элэг доог болоход хүрэх магадгүй гэж бодоод харааж загнахаа больж, огт дуугүй болов. 

	Намайг ингэхлээр тэр занги инээхээ зогсож сэлмээ засаж зүүгээд, 

	— Эмч та энэ комиссарыг эмчлэн засаж, номготгон тайтгаруулаад штабт явуулаарай! Филатов чи энд үлдэж үүнийг харгалз! Зиков чи гадаа зогсож давхар хамгаалж байгаад эмчилж дуусахтай нь зэрэг энэ гайхлыг аваад штабт очоорой! гэж тушаагаад явах гэхэд Зиков урд нь орж хаалга онгойлгон зангийг гаргаад хойноос нь дагаж үүдний пинд хамт орох нь харагдав. Тэгээд удалгүй үүдний пинд муухай дуу гарч сонстов. 

	— Яав, юү болов? гэж эмчийг сандран асуусанд, Зиков үүдний цаанаас:

	— Зүгээр, гэмгүй, тайвшир. Эрхэм занги үүдний пин мөргөж унаад мунгинаж байна гэсэнд эмч: 

	— Тэгж учиргүй гүйж яаж болдог юм бэ? гээд бидэн тийш эргэв. 

	Энэ үед эмчийн тасалгаанд эмч, Филатов бид гурав үлдсэн байсан юм. Эмч ч хөөрхий эмч л байна даа. Түүнийг харахтай зэрэг инээд заавал хүрээд байдаг байсан юм. Тийм эмчийг хэрвээ цохиж унагаах хэрэгтэй болж гэм тун ч амархан байсан юм. Модон халбагаар ч цохиж болно. Гэвч тэгэхэд хэрэг бүтэхгүй нь ил байлаа. Нэгд: Филатов гар буугаа бариад багана шиг зогсож байлаа. Хоёрт: Цонх байсан. Энэ цонх хэдийгээр онгорхой байсан боловч цонхны гадаа өвчтэй хүмүүс сууж байсан. Тэдний ярих чимээ нь ч надад сонсогдож байсан. Цонхон дээр бас муусайн төмөр сав, шил лонх, бургуй хийдэг резин хоолойтой сав зэрэг элдэв юм новшрон байлаа. Энд хэрэг яасан ч бүтэхгүй гэдгийг нь мэдээд би номхон зогсож байлаа. 

	Эмч намайг эмчилж эхэллээ. 

	— Эрхэм залуу, амаа ангай гэхэд би:

	— Ам ангайх хэрэг юү байна, тэнд бас таны хараагүй юм бий юү? гэсэнд:

	— Дахин магадлан үзэх хэрэгтэй гэхлээр нь би:

	— За үз, магадал гээд амаа ангайлгаж хэлээ гаргаж үзүүлэв. 

	Эмч:

	— Таны хэл лав бүрэн бүтэн байна. Ийм учраас та дэмий гашуудах хэрэггүй, санаагаа амрааж болно. Гэвч таны хэл хөх будагт дүрсэн юм шиг хөв хөх болчихжээ. Эрхэм залуу та будаг иддэг юм биш биз? гээд, — Хэ хэ гэж инээлээ. Тэгэхэд нь би

	— Үгүй гэж хариулав. 

	Эмч:

	— Таны буйл чинь хавдчихжээ гээд халуун дардаг пурамидон гэдэг эм нэг тунг өгөхлөөр нь би аваад идчихлээ. Би өлсөөд юм идэхийг их хүсэж байсан тул энэ эм байтугай эрхэм эмчийг идчихмээр байсан юм. 

	Эмч:

	— Чи баригдсан хүн үү? гэж асуухлаар нь:

	— Тийм ээ! Би танай энд айлчилж ирээгүй нь магад хэрэг гэж хариулав. 

	— Та большевик хүн үү?

	— Тийм ээ! Би большевик хүн. 

	— Аа та суу, юунд зогсоод байна. За энэ сандал байна. Аваад суу! 

	— Баярлалаа, зүгээр. Би сууж чадахгүй. Суудаг газартаа мөнх дурсгалын тэмдэг тавиулсан учраас суух аргагүй байна. Би хэрэв амьд явбал юу болсон, яаж өнгөрснийг ч мартахгүй, санаанд минь гаршгүйгээр хадагджээ гээд, — Миний бурууг уучлаарай гэж хэлээд өмдөө шувталж бөгсөө эмчид үзүүллээ.

	Эмч гайхаж:

	— Пээ! Яасан хатуу харгис юм бэ гэв. 

	Филатов намайг хараад:

	— Ёо, ёо гэж хашхирахад эмч түүнээс:

	— Юу болов? гэж асуусанд тэр, 

	— Бурууг минь уучил. Би шүлсэндээ цацаж байна гэв. 

	Тэгээд эмчийн хөмсөг атирч:

	— Хэрэв таныг буудаж алахгүй бол та буцаж ирээрэй. Би танд пурамидон эм өгнө гэхэд нь:

	— За сүүлд ирье гэж би хэллээ. 

	Сүүлд ирье гэдэг маань ч зүгээр хошин үг шүү дээ. Үхсэн хойноо өвгөдийг айлгаж, дэмий тэнүүчилж яваад яах вэ. Би Есүс Христос шиг тэнгэр төрөлтөн биш, би бүрмөсөн үхэхэд бэлдээд байна. Амьд үлдэнэ байгаа гэж горьдох газар өчүүхэн төдий ч байхгүй. 

	Тэгээд эмч:

	— За явж болно гээд өөрөө яаран угаагуурт очоод гар хуруугаа савандаад угааж эхлэв. 

	Филатов гар буугаа бэлтгэж бариад, намайг туугаад гарлаа. Үүдний пингээр дамжаад гадаа гудамжинд гараад ирлээ. Зиков өвчтэй хүмүүсийн хамт овгор шороон дээр суугаад ямар нэг инээдтэй хөгийн юм ярьж байна. Тэд амаа ангайн, шүдээ ярзайлган инээлдэнэ. 

	— За хүндэт комиссар, алтан шүд хийлгэв үү? гээд бүгдээрээ инээнэ. Мунхаг амьтдын инээд ийм их байдаг аж. Филатов бас инээж байна. Миний уур хүрч:

	— Тамбов мужийн хазгай хэлт чиний аманд чухам юугаар шүд хийж өгвөл зохих бол доо гэсэнд тэд:

	— Хашир хүн чинь оновчтой үгийг нь олоод хэлчихлээ гээд:

	— Хэ хэ гэж инээлдэв. Зиков

	— Аа би ч Тамбов мужийн хүн байж. Харин чи ямар мужийн хүн бэ? Муу хар Бердичев мужийн хүн үү? гэхэд нь;

	— Би чамтай ярих ч дургүй байна. Мэдэж байна уу, чи? Урвасан арьс, цагаантны муу хулгай гэсэнд Зиковын царай час улаан боллоо. 

	Зиков тэндээсээ шууд босож винтов буугаа аваад:

	— Алхаад марш! гэж тушаагаад намайг туугаад явж гарлаа. Бууны нь замаг дуугарч, буугаа цэнэглэх, шиг боллоо. Хэрэв үг хэлбэл бөөрөнхий хорголж хүртүүлэх хэрэг биз. 

	Би алхаж байв. Бид хоёр бараг зэрэгцээд явна. Би баруун талд нь, Зиков миний зүүн талд явж байлаа. Гэнэт ажиглавал бид, бүр ондоо зүг рүү явж байна. Штабын зүг тийш биш харин хаа хамаагүй өөр зүгийг чиглээд алхаж байх тул тосгоны зах болж энд тэнд ганц хоёр байшин харагдана. 

	"Энэ амьтан намайг хаа аваачих нь юм бол, бид аль хүрэхээр явж байгаа юм бол?" гэж надад бодогдож явав. Гэвч миний омог хөдөлж байснаар би, Зиковоос юу ч асуусангүй, дув дуугүй алхаж байв. 

	— Хурдан яв! Хурдан яв! гэж Зиков намайг хоёр дахин шаардсанд би гайхаж алхдалаа баахан хурдасгаж явав. 

	"Бид хаа очихоор ингэж яарч яваа бил ээ? Хуримд очиж яваа юм болов уу?" гэж миний санаанд орж явлаа. 

	Хуримд очих гэж сэтгэлд орохтой зэрэг бидний эгц өмнөөс цэл буурал толгойтой ямар нэг өвгөн генерал айсуй харагдав. Энэ генерал гурилаар хийсэн золиг шиг цүүцийгээд хөх өмд өмсжээ. Гутаж өмхөрсөн нэг муу өвгөн байлаа. Тэр генералын явж байхад нь хөл нь салганан савчиж байх юм. 

	Тэр генерал:

	— Хааш очих нь вэ? гэж биднээс асуусанд Зиков:

	— Ноёнтон гуай! Энэ баригдсан большевикийг зохих газар хүргэхээр явж байна гэсэнд генерал:

	— Гарзад гаргах гэж үү? гэж асуухлаар нь Зиков: 

	— Тийм ээ! Таны айлдаж байгаа ёсоор үүнийг гарзад гаргах гэж явна гэв. Тэгэхэд нь генерал:

	— За тийм бол яв, яв! Битгий осолдоорой гэж захиад ямар нэг захиалж бэлтгүүлсэн хоолоо идэх гэж байгаа юм шиг баясгалант нүдээр намайг хараад Зиковт захих нь:

	— За яв! Тэнгэр чамайг ивээг! Чиний зүрх мятрахгүй, гар чинь салганахгүй байх болтугай! Үнэндээ чи хүн алж байгаа биш, чөтгөр сөнөөж байгаа хэрэг шүү! Мэдэв үү? гэхэд нь Зиков:

	— Нээрээ тийм. Учрыг нь мэдлээ. Энэ бол хүн биш. Шулам гэлээ. 

	Тэгээд өвгөн генерал хөлөө савчуулсаар явлаа. Бид ч бас цааш явлаа. Үнэндээ шууд хэлэхэд миний хөл урагш хөдлөхөө больж, цааш явж чадахаа байлаа. 

	Энэ үед тэнгэр гайхамшигтай сайхан, уур амьсгал тэгш, цэцэрлэгийн дунд ургасан төрөл бүрийн жимс салхины аясаар нахилзаад навчит мод найган ганхаж, түүний дээгүүр шувууд нисээд гайхамшигтай сайхан байлаа. Цагийн байдал ийм сайхан байхад би иймэрхүү байдалтай зугаалж явах гэдэг хэцүү хэрэг вэ! Чөтгөр ав! Тэр цагт яаж явсан, юү гэж бодож байсан минь санаанаас огт гарахгүй юм, нөхөд минь. 

	Би түрүүлээд, миний хойноос Зиков дагаад, Зиков бууныхаа замгийг тачигнуулан явахын хамт түүний гутал хяхар хяхар дуугарч явлаа. Зиков өөрөө огт дуугарахгүй явлаа. Сэтгэл санаагаа сэргээхийн тул би Зиковыг ганц ч гэсэн үг хэлдэг болоосой! Эсвэл хамаагүй хашхирч бархирдаг ч болоосой! гэж хүсэн горьдож явлаа. Бид яв явсаар тосгоны захаас хэдийн гараад үнээний бэлчээрт хүрчээ. Тэгээд нарийхан жим дагаж, ногооны хашааны дэргэдүүр өвөл мал байрлуулдаг саравчны хажуугаар алхаж явав. Зиков бас нэг ч үг хэлэхгүй, гагцхүү буугаа сэгсчин нааш цааш хөдөлгөнө. Түүний гутлын үргэлж хяхнах дуу чихэн чийр болно. Мөн ч их уйтгартай, гаслантай байж билээ. Ингэж явахдаа би "За Трофимов! Будённый цэрэг, толгойгоо өргө!" гэж бодовч толгой дээшээ болохгүй, болгож ч чадахгүй байлаа. Бас хүний нутагт үхэх боллоо гэж хүндээр гашуудна. Гэвч өөрийн нутаг гэж дотно санах газар надад байхгүй. Миний нутаг гэж надад юү байх вэ? Ер нь модчин, чулуучин, зарц хүнд ямар нутаг байх вэ. Идэх юм хаанаас үнэртвэл тэр зүг тэмүүлдэг цаг байлаа. Эцэг эх минь нас барж энд тэнд булагджээ. Гэвч надад зоригт олон нөхөд байгаа. Энэ олон нөхөд минь цагаантанд хүрээлэгдсэн урхинаас гарч чадах болов уу? Нөхөр Заварухин Тверь тосгонд зүг зүгээсээ хавчигдаж хэцүүдэх байгаа даа. Харгис Шкуро хажуу талаас нь шахаж, балагт Мамонтов баруун талаас нь бачимдуулан, уулгай генерал урд талаас нь довтолж байгаа, чөтгөр ав. Энэ бүгд надаас болсон ч байж болох юм. Миний балгаар иймд хүрсэн байж ч болно. Одоо бид хаа очих гэж яв аа бил ээ? Хаа хүрэх гэж ингэж алхаж байгааг мэдэхгүй. Бид яв явсаар тосгон далд орж нохойн дуу дуулдахаа болилоо. Ер нь гайхалтай хэрэг биш үү. Нөхөд минь, хүнийг гарзад гаргах хэрэг надад өөрт минь тохиолдож байсан учраас энэ ажилд миний нүд нэлээд дадалтай болсон байсан юм. 

	Би "за энд, энэ бургасны дэргэд их л зохимжтой газар бололтой. Эсвэл тэр хэсэг дэрсний тэнд бас аятайхан газар байна. Энэ нэг сөөг бургасны дэргэд юм уу, үгүй бол тэр нэг гуу дотор хүнийг тонилгоход маш аятайхан газар байна. Энэ Зиков намайг тэнд аваачихгүй юм болов уу" гэж бодож байтал Зиков намайг чухам тэр зүг тууж гарлаа. Өнөөх миний хэлдэг гууг чиглүүлэн тууж явлаа. Тэгээд Зиков:

	— За зогсож бай! гэж тушаасанд би зогслоо. 

	Би ингэж номхон зогсож байхдаа «Будённыйн цэрэг чиний насны хэмжээ төгсөж, эцсийн үдлэг болов. Үдэх ч гэж, хэн намайг үдэх вэ? Хэнтэй би эцсийн үгээ солих вэ? Намайг тойроод ургамал өвснөөс өөр юү ч үгүй биш үү? гэж бодоод гэдрэгээ эргэж харвал Зиков, буугаа сугандаа хавчуулж, гараа өвөртөө хийгээд өврөөсөө нэг юм гаргаж авчраад:

	— Май! Мөрөн дээрээ хад гэж надад өгөв. 

	— Юү вэ? гээд ажиглан харвал цагаантны цэргийн зангиудын мөрөн дээрээ хаддаг тэмдэг байв. Гялалзсан одтой, алтан өнгөтэй юм. Бас хатгуур дөрвөн зүүтэй юм. 

	— За бушуу хад гэж Зиковыг хэлэхэд нь би учрыг нь олохгүй:

	— Чи надаар битгий оролд гэх нь ээ минь Зиков... 

	— Ээ мангуу минь, энэ тэмдгийг түргэн зүү! Хүнд мэдэгдэж баригдахаас өмнө амжих хэрэгтэй. Сонсож байна уу? гэхэд нь би яах ч ухаанаа олохгүй, өвчтэй юм шиг гөлрөн зогслоо. 

	Тэгэхлээр Зиков:

	— За аль! тэнэг минь. Чамд би хадаж өгье. Чи тонгойж бай! гэхлээр нь би түүний хэлснээр тонгойв. Тэр их л шалмаг хөдөлж нэг тэмдгийг зүүн мөрөн дээр минь хоёр зүүгээр хадаж, нөгөөг нь баруун мөрөн дээр минь бас хоёр зүүгээр хатгаж торгоод:

	— За одоо гүйе гэлээ. 

	— Хаашаа? гэж миний асуухад, 

	— Хаашаа гэж чи асуух уу, мэдээж хэрэг шүү дээ. Будённыйн цэрэг тийш гэж Зиковыг хэлэхээр нь:

	— Пээ нөхөр минь гээд би уйлах шахаад газар суучихлаа. Тэгээд босох гэсэн чинь чадсангүй. 

	— Нөхөр минь чи манай талын хүн байсан юм уу гэсэн чинь Зиков:

	— Тийм ээ, тийм. Бид нэг журмын нөхөд. Бушуухан яваад Будённыйн цэрэгт очъё гэлээ. 

	— Байз хүлээ. Би босож чадахгүй байна гэж би хэллээ. 

	— Чи яагаад босож чадахгүй болчхов гэхэд нь:

	— Миний гэдсэнд ямар нэг бузар будилаан мушгилж байх шиг байна гэв. 

	— Үнэндээ миний гэдэс дотор аюултай юм болж эхлэх шиг болж байв. Бодвол өнөөх лац хайлж байгаа биз. Хоолой, цээж, ялангуяа яг гэдэсний тэнд галаар төөнөн шатааж байгаа юм шиг болж байлаа. Хамаг нарийн гэдэс мушгирч хэсэг хэсэг тасран урагдаж байх шиг болж эхлэв. Өвдөх ч гэж учиргүй. Ийм ч учраас хөл дээрээ босож чадахгүй байсан юм. 

	Би сайн нөхрийн ачаар бууны сумнаас зайлж гараад, одоо энэ бузар булайгаас болж үхэх гэж үү? Би үнэн сэтгэлээсээ үхэх дургүй байлаа. Босох сон гэж санаад хүчээ шавхаж өндийн өвдөг дээрээ босовч гэдрэгээ унана. 

	«Байз хө, маяглах хэрэггүй, босвол таарна» гэж бодоод дахин өндийж өвдөг дээрээ арай гэж цомцойн босоод гэдрэгээ бас уначхав. 

	— Пай, ямар сэг вэ? Та бодоод үз! Будённыйн цэрэг байтлаа хөл дээрээ зогсож чадахгүй болох гэж үү. Босож нэгэнт чадахгүй бол үхэх цаг минь зайлшгүй болжээ. За Зиков, минь чи яв даа. Салахын мэндээ мэдэлцье гэж намайг хэлэхэд Зиков:

	— За салахын мэндийг хожим гүйцэтгэж болно. Хэрэв би одоо чамайг өргөөд явбал чи уурлахгүй биз гэв.

	— Байг байг. Огт дэмий хэрэг. Намайг өргөж явсны хэрэггүй. Надад үхэхээс өөр замгүй болж гэсэнд Зиков. 

	— Дэмий үг бүү донгос! Чиний гэдэс дотор цахилгаан мэдээ дүнгэнэж байгаа биз гэлээ. 

	— Юун цахилгаан мэдээ вэ? гэж намайг асуухад:

	— Чиний өнөөх идчихсэн цахилгаан мэдээ гэж Зиков хариу хэлэв. 

	— Нөхөр минь ээ! Тэр чинь цахилгаан мэдээ биш, захидал бичиг байсан юм. Нөхөр Будённыйд явуулсан нууц захиа байсан бөгөөд би түүнийг авч яваад хүргэж өгч чадсангүй. Мэдэж байна уу чи. Би хар хэрээ шиг хүн. Би өөрийн цэргийн ангийн байлдааны явцын чухал мэдээг идчихсэн хүн. Энэ ялд намайг буудаж алсан ч багадна.

	Би өөрийнхөө хамаг явдлаа түүнд энэ мэтээр ярьж өгөөд дараа нь;

	— Нөхөр чи, намайг орхиод өөрөө амьд дээрээ зугтаж гар гэсэнд тэр ямар ч хариу үг хэлсэнгүй, намайг шууд тэвэрч аваад мөрөн дээрээ шуудайтай юм шиг тавьж өргөөд, бургасан дундуур алхаж гарлаа. Тэгээд өнөөх гууг гаталж сондуул, хожуул дундуур орлоо. Түүний гүйсэн гэдэг нь ч үнэхээр бэрх. Морь ч тэгж хурдан давхиж чадахгүй байх. 

	— Чамд хүнд байна уу? гэж намайг асуухад Зиков:

	— Зүгээр, зүгээр, чам зэргийн юмыг үүрээд бишгүй л гүйж үзсэн юм гэлээ. 

	Хүн унаж явах нь надад баахан аягүй юм шиг санагдаж, би түүнийг жаахан амсхий! амраад дахин явъя гэж гуйхад тэр:

	— Дэмий гонш, юү ч гэсэн тэр харагдаж байгаа модыг хүрэх хэрэгтэй. Тэнд хүрээд амрах, байхаа жич ярилцъя гэв. 

	Тэр мод нь тийм ч ойргүй, хоёр километр хэртэй зайтай байв. Зиков хол хол харайн гүйж байсан тул бид арван минут болоод тэр модонд хүрэв. Би Зиковын далан дээрээс татсанд Зиков зогсож намайг газарт буулган суулгав. Бид хоёр түр суугаад, би хөлөө аажмаар тэнийлгэж жийгээд дахин эвхэж хоёр гараараа газар тулан явган сууж, дараа нь хоёр хөл дээрээ босож чадав. 

	Энэ бас жигтэй хэрэг биш үү. Та нар мэдэж байна уу? Зиковыг унаад тал дундуур таваргаж явах зуур миний гэдэс баахан нухлагдаж бяцхан төвхнөх төлөвийг олоод, тэсгэлгүй өвдөх нь бага болж намдах шиг боллоо. Үүнийг би их л зол завшаан гэж баярлан цааш гүйе гэсэнд Зиков, 

	— Байз, хүлээ! би чадахгүй нь гэв. 

	— Юү гэнэ ээ! Яагаад чадахгүй нь гэж гэсэнд:

	— Би морь биш, амралтгүй явж чадахгүй гэв. 

	Нээрээ ч нөхөр минь их ядарч, усан хулгана болтлоо хөлөрсөн байлаа. 

	Тэгээд бид хоёр тэр өндөр модны ёроолд, ногоон дээр хэвтэж амрав. 

	Зиков гаанс тамхиа гаргаж тамхи татав. 

	Зиков чинь чухам хэн болохыг би гүйцэд мэдээгүй явсан тул, чи чухам хэн болохоо надад хэлж өгнө үү гэсэнд Зиков намтраа ярьсан нь:

	— Би бол худалдагдсан хүн. Би өөрийнхөө биеийг цагаантанд Английн шинтлээр худалдсан юм?

	— Зиков чи худлаа хэлж байна гэж намайг хэлэхэд тэр: 

	— Худлаа хэлж байх магадгүй. Намайг дайчилж авсан нь үнэн. Би цагаантны цэрэгт дөрвөн сар явж байгаа өөрийн дур зориг биш гээд өөрийнхөө намтрыг надад бүрэн ярьж өгөв. 

	Германы дайны газраас яаж буцаж ирсэн, түүний ар гэр хэрхэн сүйдсэн, хижиг өвчнөөр нас барсан эхнэрээ яаж оршуулсан, хар ламын зарц байхдаа ямаршуу явсан зэргийг ярилаа. Түүний дараа цагаантан барьж аваад цэрэгтээ оруулан, буу зэвсэг олгож большевикуудыг бууд гэж тушаасан гэнэ. «Буудаад бай! Дарь гамнах хэрэггүй. Большевикууд бол хүн биш, харин хүн төрөлхтний дайсан» гэдэг байсан гэж ярилаа. 

	— Чи тэгээд олон хүнийг буудаж алсан уу? гэж намайг асуухад Зиков:

	— Би буудаж алж яваагүй, бууны бөгсөөр ёворч хэрэг бүтээсэн удаа байгаа юм гэлээ. 

	— Бууны бөгсөөр гэнэ үү? Тэгвэл чи хүн алж явсан байх нь ээ? гэж асуусанд тэр, 

	— Чухам үнэнээ хэлэхэд би ганц хүнийг тэгж алсан юм. Тэр хүн бол манай сумын дарга байсан Гебел юм гэхэд нь би:

	— Тэр чинь юун Гебел вэ? гэхэд тэр:

	— Чиний хацар луу алгадсан, тэр хүн гэлээ. 

	— Өө зайлуул. Чи хэдийд тэгж амжсан юм бэ? гэж асуух нь ээ нь:

	— Эмч чамайг эмнэж домнож байсан тэр завсар би түүнийг үүдний пин дотор бууны бөгсөөр цохиж орхисон юм гэнэ. 

	Ийм чадамгай хүнийг та нар үзсэн үү? Та нар сайн бод. Энэ Зиков маань сумангийн даргыг ганц далайцаар цохиод алчхаж байна шүү. «Хэн бархирч байна вэ?» гэж эмч асуусныг санаж байгаа биз дээ! Тэр Гебел бархирсан байх нь байна шүү. Эмчийг тэгж асууж байхад Зиков маань тэр даргыг вандан доогуур чихэж байсан байна.

	— Би чамд зүүсэн энэ тэмдгийг тэр пин дотроос олж авсан юм. Чи битгий зэвүүц. Энэ тэмдгийг үхсэн хүнээс аваагүй юм, тэнд өлгөөтэй байсан эмчийн гадуур цамцнаас ханзалж авсан юм. Иймд чи хэн болохоо одоо мэдэж байна уу? гэж Зиковыг хэлэхэд би:

	— Пээ! Чи ийм байсан атлаа юунд урьд маяглаж намайг дэмий загнасан юм бэ? гэхэд тэр:

	— Яах гэж загнасан юм бэ, гэж асуух нь уу чи, чамайг тэр цагт үнсэж байх байж уу. Чамайг хүндэт нөхөр гэж дуудвал болох байж уу. Хэрэв тэгж дуудсан бол чи бид хоёрыг нэг модноос хамт дүүжилж алах байсан биш бил үү гэхэд нь би:

	— Чиний хэлдэг түмэн зөв, чи бас сайн эр байна гэв. 

	Зиков:

	— Одоо би чамаас юм асууя, хэрэв би танайханд очвол намайг буудаж алах уу, үгүй юү? үүнийг надад хэлж өг гэхэд, би:

	— Дэмий бүү солиор! Чи генерал юм уу? Дээд дарга биш биз дээ?

	Зиков:

	— Үгүй ээ! Доод тушаалын цэрэг. 

	— Тийм бол бид чамайг юу гэж буудах юм бэ? Бид дайсан капиталистуудыг бууддаг. Чи хэн бэ? Хөрөнгөтөн биш, хөрөнгөтөн биш, хөрөнгөтний ангийн хүн биш биз дээ гэхэд Зиков:

	— Би чиний энэ үгний учрыг мэдэхгүй байна. Юу ч гэсэн би хөдөөгийн бага сургуульд хоёр жил суралцсан. Түүнээс хойш миний аав намайг мал хариулдаг зарц болгож айлд өгсөн юм гэхэд нь би:

	— Тэгвэл чи бид хоёр адил тушаалын хүмүүс байна. Би бас мал хариулж өссөн юм. Ганц би ч биш, манай бүх цэрэг цөм малчин, будагчин, чулуучин зэрэг зарц хүмүүс билээ. Манайхан чамайг дуртай хүлээж авна. Чи бол, хөдөөгийн тариачин, бидэнтэй нэг журмын эр байна. Чам шиг ийм хүн Будённыйн цэрэгт эс ороод хаа ямар алба хаах вэ? гэхлээр Зиков, 

	— Чиний хэлдэг зөв. Цагаантны цэргийн алба хаах гэдэг надад огт зохимжгүй юм. Будённыйн тухай би хэдийнээс эхлэн бодсоор байгаа юм. Түүнийг үзэх юм сан гэж их боддог юм. Будённый гэдэг ямар, хүн юм бэ. Чи түүнийг үзсэн үү?

	— Будённыйг би үзсэн. Үзэхдээ түүнийг би ханан дээр үзсэн. Түүний зураг манай штабын хананд хадаастай байдаг юм. Цагаан морь унаад зогсож байдаг юм гэхэд Зиков:

	— Тэр чинь хуучин цэргийн занги явсан хүн үү?

	— Чи солиорч байна уу, тэр чинь бүх цэргийг захирч байгаа хүн шүү гэж намайг хэлэхэд:

	— Тэгвэл тэр чинь урьд генерал явсан хүн үү? гэж Зиков дахин асуув. Тэгэхлээр нь би:

	— Үгүй ээ! Харин урьд мөн л зарц явсан хүн, манай нутгийн хүн юм. Чи түүнийг өөрөө үзнэ. Хэрэв бид хоёр Луганск хот хүрч чадвал Будённыйг олж уулзаад чамайг түүнтэй заавал танилцуулна гэхэд Зиков:

	— За тийм бол бушуу хөдөлье. Замаа эрж олъё гэхэд нь би зөвшөөрч:

	— За явъя гэв. 

	Явах гэтэл би өөрөө босож чадсангүй. Бие их ядарчээ. Зиков намайг өргөж босгосонд би түүнийг түшээд тэнтэр тунтар алхлаа. Бид явсаар нэг хэсэг ойг гатлан захад нь хүрч ирэв. Цэнгэлтэй аятайхан газар байв. Гэтэл Зиков:

	— Чамайг ямар албин дайрч, манай манааны хүнийг чи алсан юм бэ? гэж надаас асуулаа. 

	— Юу! Түүнийг би алаагүй. Харин тэнд нэг галзуу хүн явж байсныг би үзсэн. Бодвол тэр хүн л танай харуулын хүнийг алсан байх гэв. 

	Биднийг ингэж ярьж байтал бургасны дотроос нэг хүн босож ирлээ. Өнөө галзуу хүн байв. Саяхан тэр намайг айлгаж, би түүнийг буудахаар гар буугаа шүүрч байсан билээ. Тэр уранхай хувцсаа нооруулсаар надтай түрүүн уулзсан шигээ инээмсэглэсээр биднийг угтаж ирлээ. Амандаа ямар нэг үг дүнгэнэн хэлсээр явна. Түүнийг үзээд би их л айсан боловч түүнийгээ мэдэгдэхгүйг хичээж:

	— Ай хуучин танил аа! гэж дуудсанд Зиков:

	— Энэ хэн бэ? гэж надаас асуув. Би:

	— Танай манаачийг чулуугаар цохиж алсан хүн чинь энэ гээд дараа нь тэр хүнийг харж: — Нөхөр чи юунд бусдын нэрийг барьж хүн алж явдаг юм бэ? Чиний оронд намайг хамраас минь дүүжилж алах шахлаа. Чи хүнийг хамаагүй алж явдаг ямар жигтэйхэн хүн бэ? гэж асуусанд тэр:

	— Урьд ч алсаар ирсэн, хойшид ч ална. Мамонтовын удам та бүгдийг би хамж устгана гэлээ. Тэгээд тэр галзуу хүн миний зүүн мөрийг ажиглаж байв. Миний зүүн мөрөн дээр цагаантны цэргийн эмчийн өнөөх тэмдэг гялалзаж байжээ. Галзуу хүн түүнийг үзээд:

	— Би та нарыг хайрлахгүй, та нар шиг нохойн гөлөгнүүдийг тэнгэрийн оронд тонилгоё гээд газраас чулуу шүүрэн авч байв. 

	— Байз, байз! Хар тэрсүүд минь гэж хашхирсан боловч тус болсонгүй. Тэр биднийг чулуудаж байв. Миний толгой дээгүүр нэг чулуу сүнгэнэн гарлаа. Дөнгөж л хуруу зайтай гарлаа бололтой. 

	Миний уур хүрч:

	— Галзуу боом чи зогс! гэж хашхирав. 

	Тэр бяцхан сувагт гүйж хүрээд тонголзож атга атгаар чулуу шүүрэн авч байлаа. Сувгийн ирмэгт биеэ далдалж тэндээс биднийг юу юугүй чулуугаар шидэж эхлэв. Миний чихийг хоёр удаа онолоо. Зиковын хамар буюу хэнхдэгт нь тусах шиг боллоо. Тэгээд би:

	— Үүнийг бариад авъя, айх юу байх вэ? гэж Зиковт хашхиран хэллээ. 

	Тэгээд бид хоёр тэр галзуу хүнийг дайран орж, Зиков хөлийг нь тушиж, би бүхэл биеийг нь тэвэрч аваад газарт унагаав. Тэр их тэнхээтэй байлаа. Ер нь галзуу хүн их хүчтэй байдаг шүү дээ. Хөдлөх барих нь чанга, хөлбөрч хөрвөх, чарлах, хазах нь даан ч бэрх тул ер нь дараад байж чадахгүйд хүрч байлаа. 

	Галзуу хүн маань: 

	— Бузар нохой, хөрөнгөтний зарц гэж үргэлж бархирч байв. 

	— Тэгээд би нэг арга бодож, суран бүсээ тайлж аваад тэр галзуу хүнийг хүлж тавив. Миний тэр бүс түүхий сурыг элдэж хийсэн гойд бөх бүс байсан юм сан. Тэр галзуу хүнийг бархируулахгүй байхын тул аманд нь өвс чихээд:

	— Ингээд хэвтэж бай. Амарч бай гээд сувагт чирч оруулаад орхив. Тэгээд цааш явахыг завдаж байтал гэнэт морины төвөргөөн сонстов. Харвал цагаантны нэг бүлэг цэрэг шууд биднийг чиглэн давхиж ирж явна. 

	— Зогсож бай! Юун улс вэ? Хаанаас гарсан бэ? гэж хашхиралдана. Би түүнийг сонсоод: «Хөөрхий Трофимов чи, гаршгүй шаварт ойчсон биш үү?» гэж санаанд минь орж байлаа. Би явган сууж байсан бөгөөд босох гээд босож чадсангүй. Зиков харин айж сандарсан янз огтгүй:

	— Бид генерал Мамонтовын дотно элч нар байна гэж байв. 

	Тэгэхэд нь цаадуул нь:

	— Хаана очих гэж яв аа вэ? гэхэд

	— Курбатов тосгонд очиж хороон дарга Штепселд мэдээ хүргэхээр явж байна гэв. 

	— Аа тийм үү? Юу ч гэсэн штаб тийш даруй оч гэхэд нь:

	— Ингэж буцах ямар хэрэг байна гэж Зиковыг асуухад:

	— Юу болохыг тэнд очсон хойноо мэд гээд тэд миний мөрөн дээрх тэмдгийг байн байн харж хүйтнээр инээлдэж байв. Хамаг учрыг маань мэдсэн бололтой. «Бид олон юм үзсэн хашир хүмүүс тул хэн ч мэхэлж чадахгүй» гэсэн янзтайгаар биднийг харна. 

	Мань Зиков миний мөрийг хармагцаа нэг юм санаанд нь орох шиг болж:

	— Та нар биднийг хэн гэж бодож байна вэ? Энэ сууж байгаа хүн бол Деникиний цэргийн ерөнхий эмч. Энэ эмч улаантны цэрэгт баригдаж байснаа дөнгөж сая зугтаж гараад, одоо генерал Деникинд бараалхах гэж маш яаралтай явж байгаа юм. Би энэ эрхэм эмчийн шадар дагалт гэхэд нь тэд:

	— Чи худал хэлж байгаа байлгүй гэхэд нь Зиков:

	— Та нар биднийг өчүүхэн төдий ч гэсэн саатуулахад хүрвэл Мамонтов ноёнтноос та нарт зэмлэл хүлээлгэж, нойтон бургасаар зодох биз! Тийм үү, эмч ээ!? гэж над руу харлаа. 

	Би тулгамдан самгардаж яах, юу хэлэхээ мэдэхгүй дэмий л:

	— Ийм тэнэг багачуудыг аль дайралдсан модноос дүүжилбэл зохино. Та нарын зэрэг мунхаг адгуус ихэс дээдэст ингэж халдаж болох уу? Эрх хэмжээнд нь зохилдох уу? Шинжлэх ухаанд харшлах хэрэг гэвэл;

	Тэд нар малгайгаа аваад шилээ маажлаа. Гэтэл бидний аз болоход тэдний нэг цэрэг хүрэлцэн ирсэн нь Зиковыг таних байж:

	— Хүүе Зиков гэж дуудахад нь Зиков:

	— За Петров сайн уу? гэв. 

	Петров гэл үү, Иванов гэл үү, би мартжээ. Тэгээд Зиков:

	— Эд нар биднийг танихгүй, барих санаатай байхыг харж байна уу? гэхэд нь тэр саяын ирсэн цэрэг бусдадаа:

	— Та нар юу болов? Энэ чинь Зиков шүү дээ? Нэгдүгээр сумангийн цэрэг. Манай няравтай нэг нутгийн хүн, гэхлээр тэдгээр дээрэмчид намайг эмч, Зиковыг миний дагалт гэж бүрмөсөн итгэж:

	— Эрхмүүд морилоход болно гээд надад хэлэх нь:

	— Эмч гуай, бид таныг таньсангүй. Эндэгдлийг өршөөн хэлтрүүлнэ үү гэхэд нь би:

	— Гайгүй, шинжлэх ухаанд харшлахгүй тул хамаагүй гэв. 

	Тэгээд би түрүүлээд, Зиков миний хойноос дагалтын ёсоор дагаад явж гарлаа. 

	Гэтэл тэд бидний хойноос:

	— Эмч гуай! эмч гуай! гэж хашхирлаа. 

	— Бас юу болов? гэж асуухад минь Зиков миний хажуугаас шивнэж:

	— Яв яв гэнэ. 

	Тэд:

	— Эмч гуай та баруун тийшээ битгий яваарай! Горхины цаана Будённыйн цэрэг нуугдаж байгаа шүү гэж хашхирч байв. Тэгэхэд нь би:

	— Будённыйн цэрэг гэнэ үү? Жигшүүрт амьтад тэнд байгаа юу. Бид тийшээ явахгүй. Та нарын хэлж өгсөнд баярлалаа. Та нар одоо явж болно гэж хариу өгсөнд тэд мордоод давхиад явчхав. 

	Бид сувагтаа тэр даруйгаа орлоо. Өнөөх галзуу хүнийг бид энэ сувагт хаясан бөгөөд түүнийг үхсэн байх гэж санасан билээ. Гэтэл өнөөх маань байхгүй болчихжээ. Хаашаа явсан нь мэдэгддэггүй. Гагцхүү суран бүс нь сувагтаа хэвтэж байв. Тэр бүс минь дундуураа тасарчихжээ. Би тэр үед юм үзэж нүд тайлаагүй байсан тул бүсээ тасарсныг үзээд хайрлан харамсаж орилох шахлаа. 

	Зиков:

	— Ийм тэнхээтэй амьтан байжээ гэж инээнэ. 

	Би ч бүр уйлах шахаж байлаа. Тэр бүсийг би өөрийнхөө салааны даргаас дөрвөн ширхэг ёотонгоор худалдаж авсан шинэхэн бүс байсан юм сан. Гахайны ширийг түүхийгээр нь элдэж хийсэн учраас барагтайхан хорин таван хүн ч татаад тастаж чадахгүйгээр бүс байсан юм сан. Энэ бүсээр тэр галзуугийн гар хүлээстэй байсан атал тэр ганцаараа тастсан бололтой. Тэр шүдээрээ хэмлэсэн юм уу, юугаар яаж тасалсныг мэдэхгүй дэмий гайхаш тасраад зогсож байтал Зиков бас хөмсгөө зангидаад нэг юм бодож байгаа юм шиг зогсож байв. Ямар нэг юм гээсэн юм уу, эсвэл гэртээ мартсан бололтой. 

	— За яав, юу болов? гэж асуусанд

	— Байз, байз, юм бодож байна. Чи битгий саад бол гэнэ. 

	Тэр өөрийн биеийг тойруулан тэмтэрч ажиглаж үзээд магнайгаа дэмий л арчина. Тэгээд хэлэх нь:

	— Аль гараа зүүн, аль гараа баруун болохыг нь мартжээ гээд зүүн гараа өргөж:

	— Энэ аль гар вэ? гэж асуув. 

	— Энэ чинь зүүн гар гэж би хариулав. 

	— Энэ аль гар вэ? гэж баруун гараа өргөнө. 

	— Баруун гар гэв.

	— За тийм бол яамай! Энэ гар тийш явъя гэж баруун гараа заав. Тэгэхэд нь би;

	— Зүйтэй! Баруун тийш явж горхины цаана гарч Будённыйд очъё. Алхаад байя нөхөр минь гэв. 

	Би тэгээд тасархай бүсээ хаяж орхиод урам зоригтойгоор алхаж гарав. Би тийм алхаж чадсандаа өөрөө ч гайхаж билээ. Гэвч төдий л хол явсангүй, хөлийн холонгир нухаж гэдэс мушгилан хоржигнож, ууц, нуруу чичрэн өвдөж эхлэв. 

	Би хөлөө арай гэж солбиж салганан явахдаа: «Ай хөөрхий зөнөсөн муу баатар, унасан муу өвгөн, над шиг ийм хүн засгийн төлөө дайн хийж явсны хэрэггүй, үхэр бууны өмнөөс мэлхий зайлуулж явбал дээр байна даа» гэж санаанд минь орж явлаа. 

	Гэтэл Зиков явж байгаад гэнэт зогсож:

	— Байз, чихэнд чинь юм сонсогдож байна уу? гэв. 

	Зогсоод чагнавал нээрээ аль нэг алс газар тариа нүдэж байгаа юм шиг чимээ гарч байв. 

	— Ямар нэг түжигнэх чимээ сонсогдоно гэвэл Зиков

	— Пулемётын дуу байна шүү. Кольт пулемёт бололтой. Танай цэргүүд манай цагаантныг хядаж байх шиг байна гэв. 

	Тэгээд бид тэндээсээ яаравчлан явж замд орлоо. Тоостой замаар халуун наранд шарагдан шууд алхаж гарав. Нар баруун тийшээ тонгойж, үдэш болж байлаа. Цааш явах тутам тас нясхийх чимээ баруун зүүн талаас улам ойртон сонсогдов. 

	— За энэ новшоо хуу татаж хая гэж Зиков хэлэв.

	— Ямар юмаа хуу татах гэж? гэж асуувал:

	— Мөрөн дээрх тэмдгийг хэлж байна. Хуу татаад чөтгөрийн нүхэнд хая. Би энэ новшийг мөрөн дээрээ дөрвөн сар санжгануулж явлаа. Одоо болих цаг болж. Мөрөн дээр минь холонгир болгох шахжээ гэхэд нь би:

	— Одоо авч хаях уу? гэж асуувал тэр: 

	— Хая, хая! эмч гуай. Таны мөрөн дээрхийг урьдаар би авч хаяя гэж хэлээд Деникиний цэргийн тэмдгийг миний мөрөн дээрээс хуулж эхлэв. Би эргэж түүний нүүрийг харвал маш хорссон байдал илэрч, чухамдаа мөрөн дээрх тэмдэг хуулж байгаа биш, харин ямар нэг бузар юм оролдож байгаа юм шиг, идээтэй хатги шахаж байгаа юм уу, эсвэл бөөс эрж байгаа юм шиг жигшсэн байдалтай байв. Тэмдгийг хадаж тогтоосон зүү нь зэвэрсэн учраас Зиков хэдий угзран татавч тийм ч амархан сугарахгүй байхад нь, Ээ! хижиг гэж хараан, шууд хүчдэн угзарч дэвсгэрийн нь хамт өм татан хаяв. 

	— За нэгийг нь салгалаа. Нөгөө мөрөө аль гээд хоёр дахийг салган сувагт дөнгөж хаяж амжтал морины төвөргөөн сонстов. 

	Нэг бяцхан амсхийж, амьсгалаа тавтай авч амжаагүй байтал бас нэг хэсэг морьт цэрэг давхилдан бидний зүг шууд ирж явав. 

	— Амьд явах дуртай бол бушуу гүй, хурдан яв! гэж Зиков надад хэлээд өөрөө шууд зугтлаа. Би бас гүйж гарлаа. Би яаж гүйснээ мэдэхгүй боловч сайн гүйсэн бөгөөд Зиковоос хождохгүй байсан юм. Бид хэдий хурдан гүйсэн боловч морьтой хүмүүс биднийг гүйцэж явна. Ой модны дотор морин цэргээс зугтан зайлахад амархан байдаг боловч ийм цагаан зам дээр энэ хэрэг тийм ч амаргүй байдаг байна. Хамгийн наад захыг нь хэлэхэд морины хөл олон учраас явган хүнээс хурдан байдаг юм байна?

	Тэгээд морьдын хөлийн чимээ улам улам ойртож, буу тас няс дуугарлаа. Толгой дээгүүр бууны сум исгэрэх ч сонсогдоно. Тэднийг буудаж эхэлмэгц ууц нуруу руу хүйт оргиж жихүүцэх шиг болж байж билээ. 

	Гэтэл Зиков,

	— Хайрт нөхөр минь ээ! гэж дуудлаа. 

	— Юу болов? гэж асуувал

	— Хайрт нөхөр минь битгий хоцор, гүйгээд бай гэнэ. 

	Зиковын царай хувхай цагаан болчхоод, нүд нь бүлтгэнэн, амнаас нь цагаан хөөс бурж явна. Хөөрхий энэ хүн цагаантны Мамонтовынхонд буцаж очихгүй санаатай бөгөөд үхэхийнхээ өмнө Будённыйг үзэх гэж хүссэн нь илэрхий байв. Би бас үхэх дургүй тул хамаг чадлаа гаргаж хатиртай морь шиг явлаа. Орчин тойронд бужигнасан тоос түймрийн утаа шиг болж, зам ч харагдахгүй боллоо. Зиков харагдахтай, үгүйтэй явна. Бидний ар талд бууны дуу тачигнах нь улам, ширүүсэж байв. 

	Зиков гэв гэнэт надад нэг үг хэлэх шиг болоод хоцорлоо. Үг ч гэж үг хэлсэн биш, харин муухай хашхирсан байх. Би гэдрэгээ эргээд харсан чинь Зиков минь зам дээр түрүүлгээ хараад ойчсон хэвтэнэ. Хацар дээрээ цустай, хамраараа газар шаагаад ойчжээ. Бидний хойноос дахин дахин буудсаар байх тул би зугтаахаар урагшаа хэд харайсан боловч сэтгэл түвдсэнгүй буцаж ирээд:

	— Зиков оо! Бос бос, нөхөр минь! гэж хашхирвал, Зиков босох нь байтугай хөдлөх ч үгүй, газар үнэртэн хэвтэнэ. Тэгэхэд нь би, түүний мөрөн дээрээс шүүрч аваад бүх чадлаараа сугсарч; 

	— Зиков чи дэмий битгий маяглаад бай, бос гэв. 

	Гэтэл миний толгой дээр:

	— Гараа өргө гэсэн үг тасхийж сонсогдов. 

	Би энэ муу толгойгоо өндийлгөж харвал, тэр цэргүүдийн өмссөн малгай дээр улаан цэргийн зүүдэг таван хошуу тэмдэг хадаастай байв. Манай улаан цэрэг ажээ. Би тоосон дунд Зиковын дэргэд суугаад:

	— Нөхөд минь, та нар юунд өөрийнхөө хүнийг алж байгаа юм бэ? гэж асуухад тэд;

	— Чи битгий худлаа хэл. Манай улаан цэрэгт ийм погон тэмдэг байдаггүй шүү. 

	— Погон тэмдэг ямар хамаа байх вэ. Энэ хүн манай талын хүн мөн гэхэд тэд:

	— Тийм ээ! Энэ хүн нээрээ танай талын хүн. Чи хэлж байна гэцгээв. 

	Тэдний салаан дарга урт өрөвлөг үстэй, нэг залуу хүн инээмсэглэн хэлэх нь:

	— Погон тэмдгээ мөрөн дээрээсээ ураад хаясныг нь харж байна уу? Мөр нь уранхай байна. Цагаантны энэ дээрэмчид айж бачимдсан бололтой гэхэд нь би:

	— Чи өөрөө дээрэмчин. Биднийг ингэж доромжилсонд нь чамайг чухам... гээд цааш үгээ залган хэлэх гэтэл миний амьсгаа давхцаад чадсангүй. 

	«Ямар муухай юм бэ? Өөрийн талын хүмүүстэй учирсан боловч биднийг ингэж сэжиглэн мохоож байх» гэж сэтгэлд минь ороод гомдох шиг болж айлаа. 

	Тэгээд би:

	— Биднийг ингэж доромжилсон хэрэгт чиний шүдийг чинь тоолж байгаад хэмх цохивол таарна гэхэд тэр дарга:

	— За шүд тоолохыг дараа болъё гэж хэлээд нөхдийнхөө зүг харж: — Энэ хэвтэж байгааг сайн нэгжиж үз! Энэ тооцоо бодогчийг Бандуров тосгонд аваачиж комиссарт хүргэж өг! гэж тушаав. 

	Энэ үгийг сонсоод би сая ухаан орж эд нар намайг цагаантны цэрэг гэж санаж байгааг мэдээд:

	— Та нар намайг цагаантны хүн гэж бодож байна уу? гэвэл:

	— Үгүй ээ! Бодвол чи цагаантны хүн биш, цайвар борлогийн хүн биз гэв.

	Зиков, тоосонд булагдаад хуучин хэвээрээ хэвтэж байв... Түүнийг өнхрүүлж хөрвүүлэн ар өврөөр нь нарийвчлан нэгжээд амьсгаа авч байгааг нь мэдээд салаан дарга:

	— Өнөөдөр тэнгэр сайхан байна. Амьсгаа авбал авч байг гэтэл нэг нь Зиковын карманаас үнэмлэхийг нь олж гаргав. Түүний уншихыг сонсвол: "Семоны хүү Василь, Овог Зиков. Генерал Мамонтовын харьяат нэгдсэн дивизийн нэгдүгээр суманд сайн дураараа орсон цэрэг" гэж байв. 

	Салаан дарга үүнийг сонсоод:

	— Энэ манай хүн болох нь мэдэгдэж байх шив. За нөхөд минь мориндоо мордоцгоо! гээд над руу харж: — Тэнгэр, хаан, төрсөн орон гурвын төлөө зүтгэхийн тул урагшаа алхаж бай гэж намайг дооглон тушаав. 

	Би Зиковыг зааж:

	— Нөхрөө би орхиж чадахгүй, үүнийг аваад явъя, сонсож байна уу? гэвэл тэд:

	— Үхсэн хүнийг авч явах тэрэг бидэнд байхгүй байна! гэхэд нь би:

	— Би нөхрөө орхиод явахгүй гэвэл:

	— Чи явахгүй юү. Тийм бол чи өөрөө үүрээд аваад яв гэлээ. 

	— Тэгэхэд нь намайг яасан гэж та нар бодож байна? Би Зиковыг тэвэрч аваад арай чамай өргөж мөрөн дээрээ тавилаа. Хэдийгээр хүнд байсан боловч би өөрөө ч ойчсонгүй, Зиковыг ч унагаасангүй зогсож байв. Тэгээд бид явлаа. 

	— Намайг харгалзсан хоёр хүн түрүүлээд явлаа. Баруун, зүүн хажуугаар нэг нэг хүн, ард минь салааны дарга цагаан морио унаад явахад тэдний дунд Зиков намайг унаад явж байв. Хэний ч мэдээжээр миний хөлд төмөр тахгүй тул ширүүн гишгэж чадахгүй шүү дээ. Бас миний хөлийн холонгир, ууцны шарх зэрэг зэрэг өвдөх учир би төдий л хурдан явж чадахгүй, согтуу хүн шиг салгалан гуйвж, нүд анилдан тэдний морьдын хөлд орчих гээд явахад тэд:

	— Цагаантны золиг чи морь битгий үргээгээд бай гэхэд нь би:

	— Өршөөгөөрэй! Би таны морины хөлд мэдэлгүй торчихлоо гэж гуйж явлаа. 

	Тэгээд явж байхад хүн хэчнээн бархирч хашхирч байсан ч надад хамаагүй болов. Учир нь ингэж явахад миний чих шуугих, толгой дүйрэх тул юм бодох дургүй байлаа. 

	«Будённыйхон Будённыйхондоо баригдах» гэдэг үнэхээр гайхалтай бөгөөд балай хэрэг байна даа. Балай, балайдаа бүр хэрээс хэтэрсэн балай хэрэг болохоор ч барахгүй аюултай хэрэг. Ийм аюултай балай хэрэг болдог байжээ гэж санаанд минь орж явлаа. Эд ямар ч болтугай таван хошуу тэмдэгтэй, манай цэргүүд учраас миний дотор нэлээн уужирна. Би цагаантны гарт ороод байхдаа таван хошуу тэмдэгтэй өөрийн хүмүүсийг дахин үзнэ гэж огт санаагүй билээ. Эднийг үзэхгүй, үхнэ гэж бодож байсан юм. Намайг ингэж бодож явахад хажууд минь морины туурай газар цохилж, толгой мансуурахын дээр Зиков бас үргэлж татвалзан хөдөлнө. 

	«Хөөрхий Зиков минь чи, санасан санаандаа хүрч чадсангүй үхлээ. Сохор зоосны төдий ч холбогдолгүй байтлаа буудуулж үхлээ» гэж надад бодогдоно. 

	Би одоо явж чадахгүй болж байна. Бие салганан унахад хүрч, морины хөлд орон, орон алдаж явна. Намайг ингэж ядарч явахад тэд намайг шоолон инээлдэж:

	— Чи будаа төдий л их идээгүй бололтой. Цагаантны будаа шим муутай нь мэдэгдэж байна. 

	Би үг хэлье гэвч хэлж чадахгүй, тэдэнтэй сайн хэрэлдье гэвч бас чадахгүй, газарт шууд уналаа. 

	Тэгэхэд миний хажуугаас нэг хүн:

	— Хүүш! Чи нөхрөө миний морины дэл дээгүүр бөгтөрч тавь гэхэд нь би баярлаж, муу Зиковоо түүний морины хүзүүн дээр гаргаж тавив. Зиков гулдайн унжиж гар нь санжганана. Тэгээд би өөрөө явган алхлаа. Харанхуй болж байв. Тэнгэрт од жигдрэн гялганана. Би явсаар нэг тосгонд хүрлээ. Энэ нь Луганск мужийн Мари гэдэг районы Бандуров гэдэг тосгон байжээ. Энд хүрч ирээд нэг хашааны үүдэнд ямар нэг юм хүлээж өдий төдий зогсов. Тэнд бас манааны хүн зогсож байв. Зиков худгийн дэргэд газар сунан хэвтэнэ. Би түүний дэргэд явган суугаад дэмий л уйлав. 

	Миний ухаан солиорсон юм уу, эсвэл учиргүй ядарснаас ч юм уу, ер нь ханилж явсан ханиа үхэж байхыг харахад их л гаслантай байлаа. 

	Зиковын амь тасраагүй, маш удаан зовлонтойгоор амьсгалж байна. Амьсгалаа дотогш нэг татаад, гадагш нэг хүчтэйгээр тавина. Толгой нь хөдлөх боловч ер дуугарахгүй юм. Санчгаас нь цус гоожихоо зогсжээ. Бодвол энэ муугийн шинж биз ээ. 

	— Зиков оо, гэж би түүнийг дуудавч тэр ер дуугарахгүй, чихээ ч хөдөлгөхгүй, нүдээ ч харахгүй байна. 

	Би Зиковт:

	— Чи битгий гашууд. Үнэн явдлаа хэлэлцээд учраа ололцоно. Осол эндэгдэл болж биднийг ингэж барилаа. Эд нар бол манай Будённыйн цэрэг. Таван хошуу тэмдэгтэй шүү. Маргааш бид өөрсдөө таван хошуу тэмдэг зүүгээд Будённыйд очиж танилцана. Тэр цагт нөхөр Будённыйд «Нөхөр Будённый та миний нөхөр, Семоны хүү Василь Зиковтой танилц. Энэ бол тэргүүн зэргийн баатар эр» гэж танилцуулна. Зиков чи дуулж байна уу? Будённый чамд: «Чи сайн нөхөр бөгөөд идэрхэг хүн байна. Цагаантны хулгай Деникиний цэрэгт байж зохихгүй. Миний нөхөр Заварухины тусгай ангид цэргийн алба хаа» гэж хариу хэлээд манай ангид явуулах байх. Манай ангид цэргийн алба хаахад чамд ямар шиг санагдана? гэх зэргээр би өдий төдий үг хэлэвч цөм дэмий үг болжээ. Учир нь Зиков, миний үгийг сонсох байтугай дөнгөж амьдын төдий, мод мэт гулжийн хэвтэж байв. Хашааны дэргэд худаг, худгийн дэргэд Зиков хэвтэж байв. Бид хоёрын ингэж байтал модон байшингийн үүд нээгдэж:

	— Баригдсан хүнийг авчир! гэх дуу сонсогдов. 

	Будённыйхон Будённыйхондоо баригдаж гэж санахад гайхалтай биш үү?

	 

	[image: бичвэр, зурах-г агуулсан зураг

Автоматаар үүсгэсэн тайлбар]

	 

	Намайг байшинд оруулав. Байшин дотор талх, шөл, тос зэрэг үнэртэж байв. Байшингийн хананд хадсан хөргийн дор нэг ширээ байна. Тэр ширээн дээр хувинтай сүү, англи хийцтэй маузер буу байна. Ширээний дэргэд кавказ цамц өмссөн залуу хүн сууж байв. Түүнтэй, зэрэгцээд нэг хавтгай малгайтай хүн сууна. Бас цонхны дэргэд урт сахалтай нэг хүн сууна. Бас ондоо хэдэн хүн байсан боловч ямаршуу янзын хүмүүс байсныг би мартжээ. 

	— Хүү минь, наашаа ойрт! гэж нэг нь надад хэлэв. Энэ завсар Зиковыг авчраад вандан дээр тавив. 

	Би ширээнд ойртов. Тэд намайг нэг жигийн юм үзсэн юм шиг их л ажиглацгаана. Тэгээд тэд тогтоол бичиж эхэллээ. 

	— Овог чинь хэн гэдэг вэ? гэж асуухад нь би:

	— Василийн хүү Петр Трофимов гэв. 

	— Юу гэнэ ээ? гэж лавлан асуув. 

	— Би та бүхэнд өндөр дуугаар хариу хэлж чадахгүй. Учир нь миний хоолой бэх цаасанд гэмтээд сөөнгө болжээ, гэвэл:

	— Ээ золиг гэж хараацгаана. 

	— Юу гэнэ ээ? гэвэл:

	— Жагсаалын цэрэг гэнэ үү? гэнэ. 

	— Тийм ээ! нөхөр Заварухины тусгай ангийн байлдагч гэв. 

	Гэтэл кавказ цамцтай хүн:

	— Юу гэнэ ээ! Чи Заварухины цэрэг үү? гэхэд нь би:

	— Тийм ээ! би Заварухины цэрэг гэв. 

	— Ямар балай юм болж байна вэ? нөхөд минь. Үүнийг хаанаас барьж ирсэн юм бэ? гэхэд намайг барьж ирсэн өнөөх хүмүүс:

	— Нөхөр комиссар аа! Энэ худлаа хэлж байгаа юм. Энэ бол жинхэнэ цагаантны тагнуул. Үнэмлэх баримт нь энэ гээд Зиковын цэргийн үнэмлэх бичгийг гаргаж ширээн дээр тавив. 

	Тэгэхэд нь би:

	— Энэ бол Зиковын үнэмлэх. Зиков бол цагаантны цэргээс оргож гарсан хүн. Би бол Заварухины байлдагч. Нөхөр Будённыйд нууц бичиг хүргэхээр давхиж яваад замдаа мунгинасан хүн. 

	— Чи морьтой явсан уу?

	— Би нигерийг1 унаж явсан. 

	— Хүү минь ямар нигерийг унаж явсан бэ? Чи Африк тивд яваа биш, Оросын Бүгд Найрамдах Улсын дэвсгэр нутагт яваа шүү дээ. 

	— Би, Оросын Бүгд Найрамдах Улсад яваагаа мэдэж байна. Нигер гэдэг, миний морины нэр юм. 

	— Чиний тэр морь, одоо хаана байна?

	— Усанд живж үхсэн. 

	— Морь усанд живж үхэх гэж үү?

	— Тийм ээ! Би олмоо хэтэрхий чанга татсанаас болж миний морь усанд самарч чадаагүй юм. 

	— Ямар жигтэй юм бэ? Тэр бичиг чинь хаа байна? гэхэд нь, 

	— Би хэдийн идэж орхисон гэж хэлээд, уур минь хүрлээ. 

	Тэд инээнэ, ханиана. Намайг итгэхгүй сэжиглэж байгаа бололтой. Миний нэг ч үгийг үнэмшихгүй, намайг дэмий чалчиж байна гэж санацгааж байгаа бололтой. Тэгэхэд нь би цамцныхаа хормойг сөхөж нуруугаа үзүүлээд:

	— Миний зодуулсан нуруу энэ байна. Харж байна уу? Намайг өөрийнхөө биеийг ингэж сүмбээр гуядаж, махаа урж, цусаа гоожуулсан гэж бодож байна уу, та нар? гээд би, кавказ цамцат, хавтгай малгайт ба цонхны дэргэд сууж байсан сахалтад ууцаа үзүүлэв. 

	Сахалт хүн миний ууцыг үзээд:

	— Хүн өөрийн биеийг ингэж зодох гэж баймгүй юм. Энэ үнэн үг. Үүний нурууг үнэхээр бэрх болгож, ямар шулам чамайг ингэж тамласан юм бэ? Хэн чамайг, ингэж зодсон юм бэ, гэв. 

	— Мамонтовын цэргүүд ингэж зодсон юм гэж хариулахад тэд:

	— Үүнийг яавал зохих вэ? Энэ үнэхээр манай цэрэг байж болох юм. Хэн мэдэх вэ гэж хоорондоо ярилцаж байснаа:

	— Баримт бичиг байна уу? гэж надаас асуув. 

	— Байхгүй. Бүгдийг идчихсэн. Та нар Заварухинд цахилгаан мэдээ явуулаад үз. Тэндээс хариу өгөх байх гэж би хэлэв. 

	— Заварухинаас мэдээ чимээ ирэхгүй болсоор гурав хонолоо. Түүний хаа юу болж байгааг мэдэхгүй байна гэхэд нь би:

	— Түүний хаа юу болж байгааг би бүгдийг мэднэ. Би нөхөр Будённыйд мэдээ хүргэхээр түүний зарлагаар гарсан хүн. Намайг битгий саатуул. Би өөрөө хүлээсэн үүргийг гүйцэтгэхээр явах гэж яарч байна, гэсэнд:

	— За яах вэ? гэж зарим нь хэлэхэд, бусад нь гайхалдан мөрөө хавчиж, алгаа дэлгэнэ. 

	Намайг суллан тавимаар янзтай болж байна. Сайхан, явуулмаар болж байтал нэг будилаантай хэрэг гараад ирлээ. 

	Цонхны цаана, хашаан дотор гэнэт нэг их чимээ гарч эхлэв. Нэг хүн аягуулан хашхирах нь сонсогдлоо. Түүнийг сонсоод миний хамаг бие зарсхийж: муу зөн татах шиг нэг л жигтэйхэн боллоо.

	Кавказ цамцтай комиссар:

	— Тэнд юу болов? гэж асуусанд сахалтай хүн цонхоор хараад:

	— Өнөөх муу зовсон өвгөн үймээн гаргаж байна гэхэд: 

	— Ямар зовсон өвгөн гэв. 

	— Цагаантанд эхнэрээ алуулсан, зөгий тэжээдэг өнөөх өвгөн гэсэнд комиссар, 

	— Аа, тэр үү? Тэр өвгөн юунд үүгээр тэнэж яваа юм бэ? Түүнийг гадагш гаргахгүй байв уу, эсвэл тэр өлсөө юү? Тэгвэл түүнд хоол өг гэтэл үүд тасхийтэл онгойлгож тэр өвгөн өөрөө орж ирлээ. Харсан чинь өнөөх өвгөн мөн байв. Би түүнийг тэр дор нь танилаа. Танихгүй байх ч аргагүй юм. Яагаад вэ? гэвэл энэ, өвгөн нь тээр нэг өдөр бидэнд өдий төдий аюул учруулсан хүн билээ. Түүний байдал одоо маш сүрхий болжээ. Хувцас нь бүр салмаран урагджээ. Өргөст харганын дундуур хэдэн цаг мөлхөж явсан юм шиг гар хөлд нь цус наалджээ. Ялангуяа нүд нь маш аймшигтай болжээ. Ийм нүдээр, эрэлхэг баатар морин цэргийн хороог айлган сандрааж болох байх. Би айж сандарснаас шалан дээр унах шахлаа. 

	Тэр өвгөн намайг харахтайгаа зэрэг гараараа занан зүхэж:

	— Өнөөх муу гайхал маань энд байж байгаа вий? Хувьсгалын нөхөд минь үүнийг сайн зодох хэрэгтэй. Энэ чөтгөрийн зулзагыг цохь, цохь. Хамгийн урт буугаар ганц минутын дотор буудаж ал гэж хашхирахад нь комиссар намайг зааж:

	— Та үүнийг таних юм уу? гэж өвгөнөөс асуухад өвгөн:

	— Танихаар барахгүй; миний гэр орныг эд нар түймэрдэж эмгэнийг минь жадалж алсан юм. Энэ нохойнууд сүүлд нь бас намайг ойн дунд хазаарын сураар боож хаясан билээ гэж өвгөнийг хэлэхэд нь:

	— Та худлаа хэлж байна. Тэр бол хазаарын сур биш, миний өмдний тэлээ байсан юм гэж намайг хэлэхэд өвгөн:

	— Энэ бол цагаантны генерал Мамонтовын зарлага. Эд Курбатов тосгонд мэдээ хүргэхээр явж байсан. Энэ луйварчид намайг тэнд хазаарын сураар хүлээд сувагт хаясан боловч эдний нарийн нууцыг би өөрийн чихээр сонссон гэхэд би:

	— Чи битгий худал хэлээд бай! Би чамайг хазаарын сураар ер хүлээгүй гэсэнд комиссар:

	— Дуугүй! Чи битгий дэмий дүнгэнээд бай. Чи ямар хэргээр Курбатов тосгонд очих гэж явснаа мэдүүл! гэв. 

	Би мэдүүлж эхэллээ. 

	— Тэр хэдий тийм боловч... Үүний хэлдэг зөв байна. Бид Курбатов тийш үнэхээр явж байсан юм. Тэр бол зориуд хэрэглэсэн арга юм. Бид явахдаа... гэж хэлж байтал айх ичих хоёр зэрэгцэж нүүр улайх шиг болов. — Бид явахдаа... гэж эхлээд хэлэхэд цааш нь залгаад хэлэх үг олдохгүй түгдрээд, — Тийшээ яваагүй, ийшээ явж байсан гэнэ. Тэгээд явахдаа бид... гээд тулгамдаж байтал комиссар:

	— Байз! байз! боль! боль! гэж миний үгийг зогсоогоод өвгөний зүг харж:

	— За өвгөн минь, та одоо явахад болно. Хэргийн байдлыг ингэж тодорхойлж хэлсэнд бид танд их баярлалаа гэхэд өвгөн, комиссартай гар барьж мэндлээд гадагш гарав. 

	— Өвгөнийг гарсны дараа тэдгээр дарга нар өнөөх хөргийн доодох буланд бөөгнөж суугаад хэргээ зөвлөж эхлэв. 

	Тэр, цаг ямар зэргийн түгшүүртэй цаг байсныг та нар мэдэж байгаа биз. Цаг хэмнэх хэрэгтэй. Дэмий уймарч байх зав чөлөө хэнд ч байхгүй. 

	Тэдгээр залуучууд хоорондоо шивнэлдэн ярилцаж нэг хэрэг шийдэх шиг болоод цаасан дээр бичиж сүүлд нь надад уншин сонсгов. 

	Тэд:

	— Эсрэг дайсны тагнуулч Петр Трофимовыг буудан алсугай! Энэ тогтоолыг даруй гүйцэтгэвэл зохино гэж тогтжээ. 

	Би юү гэх вэ? Хэлэх ч үг олдсонгүй, гагцхүү «Будённыйхон, Будённыйхондоо баригдаад ийм хэрэг болдог байжээ...» гэв. 

	Тэгээд нөгөө офицерууд бүгдээрээ босоцгоож зарим нь байшингаас гараад явчхав. Зарим нь байлдааны фронт дээр болсон адал явдлыг ярина. Намайг гурав дөрвөн хүн авч гарав. 

	— Хашаа түшээд зогс! гэхэд нь би:

	— Хашаан дотор ийм хэрэг бүү үйлд нөхөд минь. Ингэж хашаа бузарлаад яах вэ. Хожим тариачдад жигшүүр болно. Намайг ямар нэг цэвэр газар аваачиж тонилговол дээр байх гэсэнд тэд:

	— За тэр ч гайгүй. Цэвэр газар эрэх зав чөлөө бидэнд алга. Чи зүгээр зогсож бай! гэв. 

	— За тийм бол хувцсаа тайлъя гэж намайг хэлэхэд:

	— Тайлах хэрэггүй гэв. 

	— Миний хувцас ерийн үрэгдэх гэж үү. Энэ тун зохихгүй хэрэг. Би хувцсаа та нарт өгвөл дээр биш үү? Миний гутал бол онц сайн гутал, англи гутал шүү гэж намайг хэлэхэд, 

	— Бид англи гуталд шунахгүй. Англи гутлыг түрэмгийлэгчид өмсөж явдаг. Бидэнд хэрэггүй гэхэд нь би:

	— Битгий солиор, түрэмгийчүүд гэнэ үү? Та нар өөрсдөө түрэмгийчүүд! Та нар намайг, хүчдэж байгаа учраас би та нарыг түрэмгийчүүд гэж байна. Энэ гутал бол Англид хийсэн гутал биш, англи маягаар Москвагийн "Баатар" гэдэг фабрикт хийсэн гутал гэж хэлээд газар сууж гутлаа хурдан тайлж аваад:

	— Май! залуус минь. Үүрдийн дурсгал болгож өмсөж яваарай гээд гутлаа тэдэн рүү чулуудав. Гутлаа чулуудчихаад хөлийнхөө ороолтыг задалж байтал ороолт дотроосоо гэнэт нэг сонин юм оллоо. 

	Түүнийг би хэзээ ч мартахгүй. 

	Юу олсон гэж та нар бодож байна? Хөлийн минь шивэртэй уранхай ороолт дотор нэг бөөрөнхий юм байна. Тэр маань хэсэг бөөрөнхий цаас байна. Бичигтэй цаас бололтой. Сайн ажиглаж үзвэл үсэг байна. Гэвч тэр ямар үсэг байсныг би тэр цагт мэдэхгүй байсан юм. 

	— Залуус минь би бичиг мэддэггүй хүн. Үүн дээр юу гэж бичигдсэнийг та нар уншаад өгнө үү гэж тэдэнд хэлбэл тэд:

	— Юу унших гэж. Бидэнд унших хэрэг байхгүй. Чи даруй бос гэв. 

	— Үүнийг уншихад төдий л яршигтай хэрэг биш. Би босоход хэзээ ч бэлэн байна. Энэ цаасан дээр ямар нэг чухал юм бичигдсэн байж болзошгүй тул юу байгааг надад уншаад аль гэсэнд тэдний нэг нь чүдэнз зурж гэрэл гаргаад унших гэж оролдон уруулаа умгануулан үсэглэж байгаад:

	— Энд "айл" гэж бичигдсэн байна гэв. 

	— Юун айл? Ямар айл гэж асуувал нэг хүн тонгойж хараад:

	— Нээрээ "айл" гэж байна гэхэд ондоо нэг хүн тэдний дэргэд очоод унших гэж оролдов. Тэгээд:

	— «Тари... ул... мон... ми... айл... » гэж байна гэв. Тэгээд тэд:

	— Энэ ер нь сэжигтэй хэрэг болж байна. Энэ цаасан дээр бас лацадсан ор байна. Нөхөд минь Белопольскийг дуудъя гэлцэв. 

	Нэг нь түүнийг дуудахаар явсанд удалгүй, кавказ цамцтай комиссар хараасаар гарч ирэв. 

	— Бас юу болов? Юун айл вэ? надад үзүүл гэв. 

	... Миний тамтаг болсон үрчгэр цаасыг аваад;

	— ... Ажилчин тариачны улаан цэргийн зургаадугаар дивизийн штабын нэгдүгээр морин цэргийн... нисин... мон Михайлович Будённыйд гэж уншив. Одоо үүнийг уншсанаас хойш юу болсныг хэлэхгүй ч байхад болно. 

	Комиссар Белопольский толгойгоо бариад:

	— Энэ юун бичиг вэ? Юун бичиг вэ? гэж асуухаар нь би:

	— Миний авч явсан дугтуйтай бичгээс үлдсэн нь ердөө энэ байна. Тэр бичгийг Луганск хотод Будённыйд хүргэж өгөхөөр авч явсан, боловч би цагаантанд баригдахдаа ихэнхийг нь идэж орхисон юм гэв. Тэгээд юу болсныг хэлээд яах вэ дээ. 

	— Үүнийг суллан тавь! Шийтгэсэн бичгийг хүчингүй болгоё гэж бараг хашхирах шахаж хэлээд миний дэргэд ирж тонгойн мөрнөөс барьж:

	— Нөхөр минь, битгий муу санаарай. Чамайг золтой л энхжиний оронд явуулчихсангүй гэхэд нь би: 

	— За гайгүй, гайгүй. Надад унах морь өгнө үү. Би Будённый тийш яаравчлан очъё. Түүнд мэдүүлэх маш чухал мэдээ байгаа гэв. 

	Тэгээд би, газраас өөрөө босож чадахгүй тул хөл нүцгэн газар суугаад хөлийнхөө ороолтоор нүүрнийхээ хөлсийг арчиж байв. Би хөлсөө гартал их халууцсанаа сая мэдэв. 

	Дөнгөж таван минут өнгөрмөгц морин тэрэг түжигнэсээр хаалганы дэргэд ирэв. Хос морь хөллөсөн тэрэг байв. Морьд нь тун сайн, зогсож ядан догдолж, туурайгаараа газар цавчиж байв. 

	Тэргэн дээр нь өвсөөр дэвсгэр засаж намайг түүн дээр гаргаж хэвтүүлэв. Дулаахан, зөөлхөн, аятайхан байлаа. Тэгээд намайг нүдээ аньтал комиссар Белопольский:

	— Луганск хот дахь улаан цэргийн жанжин Будённыйн цэргийн штабт хүргэ гэж тушаах нь сонстов. 

	Би толгойгоо өндийлгөж:

	— Зиковыг бас тэргэн дээр суулгана уу гэж хүссэнд тэд Зиковыг авчирч надтай зэрэгцүүлэн хэвтүүлэв. Би түүнийг толгойгоороо ёвроод үзвэл тэр огт дуугарахгүй мод шиг гулдайн хэвтэнэ. 

	Тэндээс жолооч ташуурын сурыг тас хийлгэж морио гуядаж хөдөлгөхөд би унтах шиг болж ухаан алдлаа. 

	Тэгээд миний зүүдэлсэн нь: "Бид Елизаветград хотод хүрээд байх шиг болно. Би шинэ гуталтай болоод байх шиг болно. Манай захирал Иван Лицковоос би хөлийн ороолт худалдан авч байх шиг болно. Тэр надаас гурав дөрвөн хэсэг сахар, хэд татах тамхи авах санаатай байх шиг юм. Би түүнд бүтэн хагас өдөрт оногдох талхаа өгье. Үүн дээр нэг ч ширхэг гашуун навч нэмж өгч чадахгүй. Би тамхи татдаггүй тул тамхи байхгүй байна. Би тэр хөлийн ороолтыг худалдаж авах гэж их дурлаж байгаа бололтой. Энэ бол ноёдын нүүрийн алчуураар хийсэн аятайхан зөөлөн ороолт бололтой. Тэгээд би:

	— За яамай. Бүтэн хагас пунт талх өгье. Миний талх бол бараг шинэхэн, тун сайн талх гэхэд Лициков:

	— Үгүй тэнгэр минь гэх шиг болж байв. Гэтэл бидний арилжаа яаж таарсныг мэдэхгүй. Гэвч би тэр ороолтыг гартаа оруулж чадлаа. Би түүнийг худалдаж аваад аятайхан ороож байна. Хөлөө ийнхүү тавтай сайхан ороож байгаад гэнэт харсан чинь нөхөр Заварухин айсуй. Цамцныхаа товчийг тоолсоор ойртож ирээд:

	— Сонсвол чиний хөлд холонгир бий гэнэ. Энэ үнэн үү? гэхэд нь би:

	— Үнээн. Нэг бяцхан холонгиртсон газар бий гэх шиг болов. Тэгэхэд:

	— Чиний хөлд холонгиртой учраас манай тусгай хэлтэс чамайг буудаж алахаар шийдсэн гэх шиг.

	— Энэ бол нөхөр Заварухины мэдлийн хэрэг тул яахыг та өөрөө мэд. Буудах эсэх нь таны дур биш үү гэж би хэлээд хөлийнхөө оролтыг алгуур аажмаар тайлж байна. Тайлж байхдаа амьд явах насанд ийм элдвийн гаслан тохиолддог байжээ гэж санаанд минь орж байна гэх зэргээр зүүдэлж байсаар нойрноосоо сэртэл би тэргэн дээрээ хэвтсээр л байв. Тэрэг минь яасныг бүү мэд, зогсож байв. Харанхуй болчихжээ. Бид нэг гүүр юм уу боомтод хүрээд байна. Жолооч маань тэрэгнийхээ өмнө суугаад тамхиа татна. Миний дэргэд нөхөр Зиков байдаг чадлаараа хурхирч байна. Түүнийг ажиглавал бүх нүүр нь цусанд шунгасан юм шиг болжээ. Санчгаас нь бүлээн цус пур пур гээд л гарч байна. Үүнд ямар нэг арга арчлал хийх хэрэгтэй гэж жолоочдоо хэлье гэж бодоод өндийх гэсэн чинь чадсангүй, айх шиг болоод толгой манаран ухаан алдаж л гэдрэг унав. Тэгээд хүнд нойрондоо дарагдан унтчихжээ. Дахин нэг сэрэхэд би бүр ондоо газар байж байна. Зөөлөн орон дээр хэвтэж байна. Толгой дээр лампын гэрэл цацарч байна. Гэдэс дээр нэг халуун юм цоргилон байх нь жин тавьсан бололтой. Миний дэргэдэх сандал дээр хувцасны гадуур цагаан халаад өмссөн улбар шар үстэй нэг ахмад сууж байв. 

	— Шар үст чи хэн гэгч вэ? гэж асуусанд тэр:

	— Би эмч байна гэхэд нь би:

	— Би хэн болоод, яагаад энд байгаа билээ? гэж асуувал: 

	— Чи бол өвчтөн, сувилах газар хэвтэж байгаа өвчтэй хүн. Хөдлөхгүй хэвтэж бай. Чиний гэдэснээс сая лац ба ондоо бага сага юм олж авсан гэхэд нь би:

	— Аа тэгвэл бичигтэй цаас гарав уу? гэж асуувал:

	— Маш их гарсан гэнэ. 

	— Бүгдийг нь уншиж учрыг нь мэдэв үү? гэсэнд:

	— Юуны учрыг гэж надаас эргүүлэн асуув. 

	— Тэр цаасан дээр бичигдсэнийг уншиж чадав уу? эсвэл бичиг нь баларчихсан байна уу гэхэд эмч:

	— Тэр цаас, зуурсан гурил шиг нэг бөөн юм байсан гэв. 

	— Хайран юм гэж намайг хэлэхэд тэр:

	— Чи одоо эмнүүлэх хэрэгтэй. Гэдсээ тавтай сайн эмчлүүлэх хэрэгтэй. Ямар ч гэсэн чи энэ пурамидон гэдэг ширүүн эмийг ууж бай гээд нэг тун эм гаргаж өгөхлөөр нь би түүнийг аваад идчихэв. 

	Тэр хүн нэлээд сууж байгаад гэдэс дээрх халуун жинг засаж тавьж өгөөд явчхав. 

	Орчин тойронд юу болж байгааг мэдэхийн тулд би толгойгоо эргүүлж ийш тийшээ харвал өвчтэй олон хүн хэвтэж байгаагийн дотор зарим нь унтаж байна. Зарим нь ёолж байна. Зарим нэг хүн зүүдэлж чалчин ярина. 

	Хоёр орны цаана төмөр зуухны дэргэд хэвтэж байгаа нэг хүний хагас харагдаж байгаа царай нь нэг л таньдаг хүний царай шиг санагдаад сайн ажиглаж харах нь ээ минь харин Зиков маань байна. Тэр бөгтгөнөн хөдөлж ямар нэг юм хийж байгаа бололтой. 

	Толгой нь бараг битүү ороолттой, хамар нь дөнгөж цухуйж байв. Тэр орноосоо шал руу тонгойн шалан дээр нэг юм хийж байгаа ч юм шиг, шалны завсраар ямар нэг юм чихэж байгаа ч юм шиг харагдана. 

	— Зиков оо! гэж дуудсанд тэр, толгойгоо өндийлгөж

	— Аан гэв. 

	— Чи энд юу хийж байгаа юм бэ? гэвэл тэр:

	— Би юү? гэж асууна. 

	— Тийм ээ! чи юу хийж байгаа юм бэ? гэж асуусанд тэр

	— Энэ пурамидон эмийг үүгээр чихэж байна. Би энэ эмийг уусаар үнэхээр ой гутаж жигших боллоо. Аль ч цэргийн дотор гагцхүү энэ пурамидоноор хамаг өвчтөнийг эмчилдэг байх. Миний бодоход Христосыг мэндлэхээс өмнө ч эмч нар цэргийн хүмүүсийг гагцхүү энэ пураминдоноор тэжээсээр байсан биз гэхэд нь би:

	— Алиа тархи, чи амьд байна уу? гэвэл

	— Үхсэн гэж санаж байна уу? гэж надаас сөргүүлэн асуув. 

	— Баярлаж байна уу? гэвэл

	— Гутах учиргүй юм уу? Тамбов мужийн золиг чи гэж хариу хэлэхэд нь би түүнийг сайн загнаж зандаръя, дэрээ аваад чулуудъя гэж санасан боловч миний тэнхэл тамир гэнэт алдраад чичрэн дагжиж өнөөх чулуудъя гэж байсан дэрээ мөргөж унаад дахин өндийж чадсангүй унтчихав. 

	Нарны гэрэл нүүрэн дээр тусахад би сая нойрноос сэрж харвал нэгэнт өглөө болсон байв. Халуун нар нүдийг минь цоргих мэт шарах тул би эргэж толгойгоо нарнаас зайлуулав. Гэтэл нэг таних хүн харагдах шиг болов. Ахиулан харвал намхан биетэй, өргөн цээжтэй, сахалтай бөгөөд ахимаг насны хүн үүдэнд зогсоод намайг харж байна. Энэ хүнийг би урьд өмнө нь үзээгүй боловч хэн болохыг тэр даруйдаа танилаа. 

	Манай Будённый сахлаа сэрвийлгээд зогсож байсан нь тэр билээ. Нөхөр Будённый, миний орны дэргэд ирээд шовгор малгайгаа авч:

	— За сайн байна уу? гэж мэндлэхэд нь би жаахан өндийгөөд:

	— Нөхөр Будённый гээд, хэлэх үгээ хэлж эхлэхэд миний үг амаар минь багтахгүй давхцан хахах мэт болж байлаа. 

	— Нөхөр Будённый! Нөхөр Заварухины анги дайсанд бүслэгдээд байна. Зүүн талаас нь Шкуро довтолно. Баруун талаас нь Мамонтов довтолно. Үгүй зүүн талаас нь Мамонтов... бас уулгай... үгүй, ээ би эндүүрч байна. Баруун талаас нь уулгай... гэнэ. 

	Толгой дотор түмэн юм үймж будилаантаад би бүгдийг мартжээ гээд дуугүй болоод хэвтчихэв. 

	Нөхөр Будённый, миний толгой дээр алгаараа дарж үзээд:

	— Халуурч байгаа юм байна. Эрхбиш жин тавих хэрэгтэй гэв. Тэгэхэд миний санаанд нэг юм орж, дахин өндийгөөд чармайж байж хэлэв. 

	— Нөхөр Будённый, миний нөхөртэй танилц. Миний нөхөр Семоны хүү Василь Зиков бол дэлхий дахинд тэргүүн зэргийн баатар эр гэхэд Будённый инээж:

	— Аль вэ, тэр баатар эр чинь? гэхэд нь би:

	— Тэр байна. Тэр толгойгоо боосон хүн. Тэр инээмсэглэж байгаа хүн гэж зааж өгөв. 

	Будённый Зиковын орон тийш очив. Тэгээд тэр хоёр яаж танилцсаныг би мэдэж чадсангүй, үнэнээ шууд хэлэхэд би сонсож чадсангүй унтчихсан юм. 

	Хоёр долоо хоног өнгөрсний хойно би сувилах газраас гараад өөрийн дивизэд буцаж очсон билээ.

	Дараа нь өвөл болов. Шинэ жил болохын өмнө Москвагаас надад бэлэг хүргэж ирсэн нь улаан тугийн одон тэмдэг байж билээ. 

	Яалаа гэж намайг ингэж шагнасан бол? бодооч...

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

Заметки

		[←1]
	 Нигер гэдэг бол Африк тивд оршин суудаг хар арьст хүмүүс юм. Уг морь нь хар зүстэй байсан тул тэгж нэрлэжээ. "Нигер" гэсэн үг нь латин үг бөгөөд хар гэсэн утгатай үг юм

